
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I. ЭГШИГТ ДОЛОО ТЭРГҮҮТЭЙ ЭГНЭСЭН ДӨЧИН ШҮЛЭГ



	



	ЭНГҮЙ ҮНЭТЭЙ ХОЁР ҮГ

	— Энгүй өндөр үнэтэй

	Эрхэм үг юу вэ? гэж

	Хэн нэгэн надаас

	Хэрэв асуух юм бол:

	— Дэлхийн хүмүүст цөмд нь

	Дээдийн хэрэгтэй болохоор

	Энх тайван гэдэг үг! гэж

	Эн тэргүүнд хариулна.

	— Наран адил ачтай

	Нандин үг юу вэ? гэж

	Хэн нэгэн надаас

	Хэрэв асуух юм бол

	— Хорвоогийн хүмүүст бүгдэд нь

	Хосгүй чухал болохоор

	Найрамдал гэдэг үг! гэж

	Найртай сэтгэлээс хариулна.

	— Энгүй өндөр үнэтэй

	Энх амгалан амьдралыг

	Энэ дэлхийн хүмүүс

	Эгнэгт дандаа мөрөөднө.

	Наран адил ачтай

	Найрамдлын халуун илчийг

	Нарлаг хорвоогийн хүмүүс

	Насан мөнхөд хүсэмжилнэ.

	 

	1973

БАГШИЙН АЛДАР

	Орчлонд ачтай зүйлийг

	Жагсааж хэрвээ бичвэл

	Оюутан багшийн ач

	Заавал багтаж орно.

	Найман насаа хүртэл

	Нэг ч үсэг таниагүй

	Нарийн үнэнийг хэлбэл

	Тэг ч тавьж сураагүй

	Балчир жаахан хүүхдүүд

	Сургуулийн танхимд орж

	Багшийн эелдэг мэндлэхийг

	Анх сонссон цагаасаа

	Зөв сайхан бичихийг

	Сургуулийн танхимд сурч

	Зөрүүгүй үнэн бодохыг

	Сурагчийн ширээнд ойлгож

	Гүн эрдмийн шимийг

	Хүртэж ухаарч авдаг нь

	Хүн ардынхаа төлөө

	Хүч авьяасаа өргөдөг нь

	Гандаж бууршгүй соёлын

	Соёологч үрийг цацагч

	Мандаж урагшлах хөгжлийн

	Жолоодогч хүчийг хүмүүжүүлэгч

	Ардын олон багшийн

	Магтавч дуусашгүй ач юм

	Ариун зүтгэлт тэдний

	Бахдавч барагдашгүй хүч юм.

	Багшийн алдар тиймээс

	Орон даяар түгж байна.

	Багшийн ачийг иймээс

	Олон бүгдээр дуулж байна.

	 

	1962 он

	 


ЦАГААН ТОЛГОЙ

	Уншиж, бичдэг болгоод

	«Унших бичиг»-т дэвшүүлсэн

	Цагаан толгой номдоо

	Цаглашгүй их баярлалаа.

	— Ээж, аав!

	— Эх орон!

	— Эв найрамдал!

	— Энх тайван!

	Эхлээд ингэж

	Үгийн сайхныг

	Энэ номоос

	Үсэглэн уншсан,

	Эрхэм баян

	Эрдмийн далайд

	Эцэлтгүй сэлэх

	Жигүүр хайрласан,

	Ав анхны минь

	Ачит багш

	Алтан номын

	Хүчит түлхүүр

	«Цагаан толгой» номоо

	Цагийн уртад ч мартахгүй

	Цал буурал боллоо ч

	Номтой ямагт нөхөрлөнө.

	1980 он

БУНХНЫ ХАРУУЛ

	Сүхбаатар, Чойбалсангийн

	Мөнхийн бунхны өмнө

	Сүр хүчит армийн маань

	Энхийн харуул зогсож байна.

	Агшин төдийхөнд гэлээ ч

	Нүд цавчрах ёсгүй

	Алдарт армийн байлдагч

	Соргог энэ харуул

	Хүндэт хоёр удирдагчийн

	Энх амгаланг сахиж

	Хүн ардаа төлөөлөн

	Цэх шулуун зогсдог юм.

	 

	1980 он

	[image: Image]

	 


ДУРСГАЛТ НЭГЭН ЧУЛУУ

	Богд уулын арханд

	Залаа жалгын эхэнд

	Бодол санаанаас гаршгүй

	Ургаа жаахан чулуу бий.

	Зоригт жанжин Сүх маань

	Энэхэн чулуун дээр сууж

	Зөвлөлт орныг зорих

	Онцгой шөнийг өнгөрөөсөн юм.

	Ачит жанжны мөрийг

	Алхам бүрд нь мөшгөсөн

	Ардын дайснаас ингэж

	Алс замаа буруулж

	Урагшаа чиглэн гараад

	Урт шөнийг бараад

	Сэлбийг үүрээр өгсөж

	Сэлэнгэ гатлан алсалсан юм.

	Өрлөг жанжны маань сандайлсан

	Уулын бяцхан чулуу

	Үеийн үед дурсагдах

	Үнэт нэгэн дурсгал!

	 

	1980 он

	 


АХ, ЭГЧ, ДҮҮ БИД

	Том

	Ах

	Түлээ хагална

	Бага

	Ах

	Түүнийг хураана.

	Өндөр

	Эгч

	Цай чанана.

	Өөрөө

	Би

	Гэрээ цэвэрлэнэ.

	Аравтай

	Дүү

	Аяга угаана.

	Жижиг

	Дүү

	Цэцэг усална.

	Унд, хоол

	Бэлэн, зэлэн!

	Угааж, арчаад

	Цэвэр, цэмцгэр!

	Аав, ээж

	Ажлаас ирээд

	Алжаал тайлж

	Аятай амарна.

	— Хүүхдийн тус

	Их ээ! гэж

	Хөрш айлынхан

	Биднийг магтана.

	 

	1982 он


БЯЦХАН ХҮҮГИЙН АЯЛАЛ

	Аав, ээж намайг

	Дэндүү бага байна! гэдэг

	Ах, эгч бас

	Даанч жаахан байна! гэлцдэг,

	Гэрээсээ

	Нэг өдөр гарлаа

	Хэрээрээ

	Нэлээд хол явлаа.

	Бөжин туулай

	Намайг харлаа

	Бутан дунд

	Намсхийгээд хярлаа.

	Бүлтэн мэлхий

	Эвхэрснээ

	Бултан цаашаа

	Дэвхэрлээ.

	Ажилч шоргоолж

	Айчихлаа.

	Амандаа зууснаа ч

	Гээчихлээ

	Тарган аалз

	Сандарчихлаа

	Татсан тороо

	Тасалчихлаа.

	Алаг эрвээхэйг

	Хөөлөө

	Алсалж дэрвэн

	Нислээ.

	Аав, ээж намайг

	Дэндүү жааханд тооцдог ч

	Ах, эгч бас

	Даанч багад тоолдог ч

	Хөөрхий эдний дэргэд бол

	Хүчтэн байх нь би,

	Жаахан нэгний хажууд бол

	Чацтан байх нь бас!

	Бяцхан төрсөн амьтдад

	Хэзээ ч би бяралхахгүй ээ

	Бядгүй бага нэгэнд

	Хэдийд ч би эрэлхэхгүй ээ.

	Өөдөс жаахан амьтад минь

	Үргэж зугтаад яах вэ.

	Өчүүхэн дорой нэгийгээ

	Үргэлж дэмжиж явцгаая!

	Надаас эмээлгүй цөмөөрөө

	Нааш ир, нааш ир одоохон.

	Нарлаг сайхан хорвоодоо

	Найрсаг, наадъя бүгдээрээ

	 

	1982 он

	ЭЭЖ, ХҮҮ ХОЁРЫН ЯРИА

	— Хаврын сар

	Айлчилсан гэлээ ч

	Жаврын сүүлч

	Арилаагүй билээ

	Хүү минь чи

	Гадаа даарна

	Хөвөнтэй цамц

	Одоо таарна.

	Шинэ хүрмээ

	Авах нь зүйтэй,

	Сэгсгэр малгайгаа

	Тавих нь зөвтэй.

	— Бид өнөөдөр

	Ойд гарна

	Мод авчирч

	Шууд тарина.

	— Хөрөө барихаар

	Аяндаа халууцна аа

	Хөрс гишгэхээр

	Аандаа дулаацна аа.

	Нимгэн явахад

	Хөлдөх нь үгүй ээ

	Нэвсийтэл зузаалбал

	Хөдлөхөд саадтай.

	Хөнгөн явж

	Тэгвэл болно оо!

	Хүнд хувцас

	Тээртэй нь үнээн!

	«Ажлын амт

	Эрч өгдөг

	Ажилласан бүхэнд

	Илч түгдэг»

	Хэзээ эртний

	Сургаал үгтэй

	Хэчнээн үед ч

	Сургамж нь үнэтэй.

	 

	1981 он

	БАРУУН ГАР

	Цэцэрлэгт орсон

	Анхны намар

	Цэцэг зурсан

	Эхний хичээл дээр

	— Баруун гараа өргөөрэй! гэж

	Багш над хэлсэн юм.

	Зүүн, баруунаа

	Ялгаж, салгах

	Зүг над

	Байгаагүй болохоор

	Дуугүй хэсэг

	Духайж зогссоноо

	Нэг гараа

	Нэлээд өргөсөн юм.

	Дэргэдэх жаал

	Тэгтэл нударлаа

	Тэндээс нэг нь

	Хөхрөх аядлаа.

	Ухваргүйгээр би

	Зүүн гараа

	Учиргүй өндөр

	Өргөсөн байжээ.

	— Халбага барьж хооллодог

	Харандаа атгаж бичдэг

	Номын хуудас эргүүлдэг

	Юмны түрүүнд хөдөлдөг нь

	«Баруун гар» байдаг гэж

	Багш мартахааргүй зөвлөсөн юм.

	Анхны ганц баримтыг

	Дурсан бодож үзэхэд ч

	Ардын багшийн ачийг

	Дурдан бичээд баршгүй ээ.

	 

	1982 он

ЖИМСЧИН

	Арын модонд

	Аръяа гарч

	Амтат жимс

	Түүх боллоо.

	Ийш, тийш

	Дэмий гүйлгүй

	Иш, мөчир

	Тастаж суулгүй

	Гурвын бортогондоо

	Эхлээд түүлээ

	Арвын хувингаа

	Дараа нь дүүргэлээ.

	Эцэс сүүлд нь

	Өөрөө идлээ

	Их ч удалгүй

	Ам нь ч ангалаа.

	Оройн нартай

	Уралдаж харилаа

	Олон найз нь

	Угтаж ирлээ.

	Бортоготойгоосоо

	Атгаж тараалаа.

	Хувинтайгаасаа

	Аягалж түгээлээ.

	Үеийн нөхөд нь

	Амтат жимсэнд баярлалаа

	Өглөгч занг нь

	Айлын хүмүүс бахадлаа.

	 

	1981 он

	ИЙМ НЭГЭН АХ

	Цэцгээ дүүдээ

	Би хайртай.

	Цэцэрлэгт нь

	Өгнө, авна.

	Хэн нэг нь

	Шоглох гэвэл

	Хэрхэвч би

	Уучилж чадахгүй.

	Томоогүй дүүгээ

	Хэрэг таривал

	Торгуулийг нь би

	Өөрөө л хүлээнэ.

	 

	1982 он

	 


ӨВСӨН БУХЛУУД

	— Өмнө хөндийд ярайтал

	Өвсөн бухал хэн хийв?

	— Өвөө, бид хоёр

	Өнөөдөр хийсэн.

	— Өндөр том

	Бухал болжээ

	Өвс, чи

	Хаддаг юм уу?

	— Хадаж, мөрлөхийг нь

	Өвөө хийсэн юм

	Хамж, бухалдахыг нь

	Би хийсэн юм.

	— Өвөө, жаал хоёр

	Өдөржин хамжиж

	Өвлийн бэлтгэл

	Бухал хийжээ.

	 

	1982 он


МАНАЙ ГЭРИЙНХЭН

	Аав, ээж

	Ах, эгч

	Бид тав

	Ойд очив.

	Аав, ээж

	Асар том

	Агар хувин

	Жимс түүв.

	Ах, эгч

	Арай багахан

	Барьсан саваа

	Бас л дүүргэв.

	Харин би

	Хамгийн бэсрэг

	Жижиг бортого

	Жимс түүлээ.

	Элбэж түүсэн

	Бүх жимсээ

	Их, бага гэлгүй

	Цөмөөр нийлүүлж

	Амттай сайхан

	Чанамал бэлтгэж

	Ав адилхан

	Өвөлжин идлээ.

	Хэр чинээгээр

	Хувиа нэмэрлэж

	Хийж бүтээснээ

	Хуваах нь ижилхэн.

	Манай гэрийнхний

	Эвтэй найрсгийг

	Хэний, хэн ч

	Магтдаг юм даа.

	 

	1976 он

	 


ӨВӨӨГИЙН БОДОЛ

	Өндөр настай

	Өвөө аав минь

	Өнчин тугал

	Өнжин тэжээнэ.

	— Үүний өсөхийг

	Үз ээ ч үү, үгүй ч үү!

	Өөрөө та

	Амраач! гэлээ.

	— Үнээ болохыг нь

	Үзэх нас

	Үнэндээ өвөөд нь

	Байхгүй гэлээ ч

	Нийгэм олныхоо

	Үхэр сүрэгт

	Нэгийг ч гэсэн

	Нэмэрлэнэ гэлээ.

	 

	1981 он


БУЛАГ

	Зөөлөн бороо шивэрлээ

	Зүсрэн, зүсрэн ширүүслээ.

	Бороо орсон дараахан нь

	Арилсан тэр даруйхан нь

	Бор толгой дээр гарлаа.

	Ар булаг дээр ирлээ

	Булаг оргиж байлаа

	Зүлэг ургаж байлаа

	Илчит нар гарлаа.

	Эргэн тойрныг шарлаа

	Халуун нарны дараахан нь

	Халааж төөнөсөн даруйхан нь

	Бор толгой дээр гарлаа

	Ар булаг дээр ирлээ.

	Булаг оргихоо байжээ.

	Зүлэг ургахаа больжээ

	Өөрт татах ундаргагүй

	Үерт шүтэх булагхан

	Ээх наранд ширгэжээ

	Элс, сайрт шургажээ.

	 

	1982 он.

	 


ТАЛХ

	— Талх хаанаас гардаг вэ?

	— Тал, хөндийд ургадаг.

	— Тэгвэл хоёулаа

	Тийшээ явж үзье!

	Хоёр жаал ингэж ярилцаад

	Хонгортох тал руу алхжээ.

	Талын энгээр

	Тариан талбай халиурчээ.

	Талбай дүүрэн

	Тариан түрүү сугсарчээ.

	— Шаргалтан найгах тариаг

	Сайн ажиглаж хар даа!

	— Харлаа, үзлээ.

	Хаана нь талх байна вэ?

	— Буудай, арвайг боловсруулж

	Шуудай, шуудай гурил болгоно

	Сайхан тэр гурилаар

	Шаргал талх барьдаг юм

	— Тэгвэл еэвэн хаанаас гардаг вэ?

	— Тэр мөн л талаас!

	— Боорцог хаанаас гардаг вэ?

	— Бас л тэр талаас!

	— Амтат боов, печень?

	— Аль нь ч гэсэн талаас!

	Талх, боовонд дуртай бүхэн

	Тариа будаа тарихыг эрхэмлэнэ.

	Тариа, будаа төлжин ургах

	Талынхаа хөрсийг ч хайрлан хямгадна.

	 

	1982 он

	АЛИМ

	Хашаан дотроо

	Алим тарилаа

	Хархан шороогоор

	Сайн дарлаа.

	Аавын ажилд

	Чадлаараа тусална

	Ангаахгүйн тулд

	Чадахаараа усална.

	Зэрлэг ургавал

	Зориуд түүнэ

	Эрлэг ямааг

	Харуут хөөнө.

	Өдөр өдрөөр

	Өндөрслөө

	Үзэх бүрийд

	Өтгөрлөө.

	Ганаа хүү л

	Харин тэгэхэд

	Гаднаа дандаа

	Харан зогсоно.

	— Дэмий юундаа

	Гүйгээ вэ? гэлээ.

	Дэмжихгүй яагаад

	Суугаа вэ? гэлээ.

	— Алим нь удахгүй

	Бөндийх болов уу,

	Амт нь сайхан

	Боловсрох болов у?

	Идэхийг яаран

	Өнгөлзлөө тэр

	Ичихийг мартан

	Өндөлзлөө бүр!

	 


БОРОО, ШОРОО ХОЁР

	Шороо

	Шороо

	Шороо бослоо.

	Бороо

	Бороо

	Бороо орлоо.

	Борооны түрүүнд

	Боссон шороо

	Будраа бороонд

	Бууж өглөө.

	 

	1982 он

	 


ЦАС

	Цас бударна

	Цацлан бутарна.

	Цаашлан шамарна,

	Цайран нөмөрнө,

	Цас будрахдаа

	Цацлан бутрахдаа

	Цаашлан шамрахдаа

	Цайран нөмрөхдөө

	Цанан хөлөгтэй

	Жавхаалаг та нарыг

	Чарган хөсөгтэй

	Цовоолог дүү нарыг

	Талын энгээс

	Даллаж байна

	Уулын энгэрээс

	Урьж байна.

	Цас хайруу

	Цаанаа жихүүн

	Цангинам хүйтэн

	Цадиггүй жавартай ч

	Балчир дүү нарыг

	Өлчир суулгах

	Томчуул бидэнд

	Хийморь «буулгах»

	Далдын хүчтэй

	Даамай ачтай

	Нууцхан шидтэй

	Нуугдмал идтэй.

	Хусан цанаа

	Зүлгэж тослон

	Хурдан чаргаа

	Шалгаж бэлдэн

	Уудам талаар

	Дэрвэн дүүлээрэй.

	Уул, толгодоор

	Дэгдэн цойлоорой.

	Цайран будрах

	Цацлан бутрах

	Цас ашигтай

	Бас хишигтэй.

	 

	1978 он

	 


ХАЛУУН БА ХҮЙТЭН

	Халуун

	Халуун

	Халууныг л хэлнэ.

	Хүйтэн

	Хүйтэн

	Хүйтнийг л хэлнэ.

	Халуун өөрийгөө

	Халууны дээд гэж

	Хаахалзана

	Хүйтэн өөрийгөө

	Хүйтний туйл гэж

	Хээхэлзэнэ.

	Халуун, хүйтэн хоёр

	Харшилж дандаа нүдэлдэнэ

	Хаана нэгтэй уулзахдаа

	Хавсарга салхиар зодолдоно.

	 

	1982 он

	 


ХАСАХ, НЭМЭХИЙН ХЯЗГААР

	Хасах

	Хасах

	Хасагдана.

	Нэмэх

	Нэмэх

	Нэмэгдэнэ.

	Хасах

	Цэг-д тулна

	Тэрийг

	«Тэг» гэдэг!

	Нэмэх

	Нийлбэр хязгааргүй

	Тиймээс

	Түүнийг нэрлэшгүй.

	Арвин баялаг

	Аз жаргал

	Ахин ахин нэмэгдэнэ.

	Нэмэвч

	Нийлбэр нь хязгааргүй

	Нэмэх гэдэг

	Нээрээ сайхан аа!

	 


СҮҮДЭР

	Өнгөт нарыг

	Үүл хаагаад

	Үд дунд

	Сүүдэр бүрхэв.

	Усны захад

	Учиргүй мэгшин

	Урнаа охин

	Уйлж зогсов.

	Дүү минь чи

	Тоглохгүй яагаа вэ?

	Дүрсгүй нэг нь

	Тохуурхаж шоглов уу?

	— Өглөө надтай

	Хамт байсан

	Өөрийн минь сүүдэр

	Хаашаа явчхав аа?

	Гүйж холдохыг нь

	Үзсэн бол та

	Хөөж бариад

	Өгөөч! гэлээ.

	 

	1980 он

	 


САВАН ДЭЭРХ «НҮД»

	Саран охин

	Саван авлаа

	Хоёр нүд

	Хонхойлгон зурлаа.

	— Үд боллоо

	Хувцсаа угаагаач!

	Нүд зурж

	Юугаа хийнэ вэ?

	— Толбо, хирийг

	Том нүдээрээ

	Саван минь хараад

	Сайн угааг л даа!

	 

	1982 он

	ГУРВАН ГЭРЭЛ

	Улаан, шар, ногоон

	Учиртай гурван гэрэл!

	Уулзвар замын бэлчирт

	Ээлж солилцох харуул!

	Улаан гэрэл аслаа ч

	Ухаан жолоогүй алхаж

	Шар гэрэл туслаа ч

	Ер тоолгүй зүтгэж

	Замын дохио гэрлийг

	Юмны төдийд боддоггүй

	Зарим нэгэн зорчигч

	Эндэж гэмших талтай.

	Яарвал даарна! гэдэг

	Яахын аргагүй үнэнтэй

	Ямар ч гэрэл дохиог

	Ягштал дагаж суралтай.

	Улаан улалзвал—Хориглох!

	Шар гялалзвал—Анхаарах!

	Ногоон гэрэлтвэл—Зөвшөөрөх!

	Гэрэл дохио учиртай!

	Замын гурван гэрэл

	Заавал дагах хуультай

	Зөрж хэрэв гажваас

	Сөрж «торгох» зүйлтэй.

	 

	1976 он


УУЖУУХАН УЛАМ

	Уужуухан Улам гуайг таньж мэдэх үү

	Урьд нь өмнө уулзаж явсан уу?

	Улам гуай ер нь сонин хүн шүү

	Уужуухан гэдэг нь дэндсэн хүн шүү.

	Дөрвөн хөхүүр айрагтай тэргээ

	Дөрөлж давахдаа онхолдуулж орхиод

	— Санаснаас харин гайгүй дээ! гэчхээд

	Савтай хүнсээ задлаад суучихдаг

	Улам гуай ер сонин хүн шүү

	Уужуухан гэдэг нь дэндсэн хүн шүү.

	— Хурга маань эхтэйгээ нийлэх нь байна

	Хурдхан явж буцаагаарай! гэхэд

	— Ганц өдөр нийлбэл ч нийлэг дээ! гэчхээд

	Гангартай айргаа балгаж л суудаг

	Улам гуай ер нь сонин хүн шүү

	Уужуухан гэдэг нь дэндсэн хүн шүү.

	— Тогоотой сүү хөөрч дэвэрлээ!

	Шанагаа аваад самраарай! гэхэд

	— Тал нь эрхбиш хоцрох байлгүй гэчхээд

	Тамхиа гаргаад нэрж л суудаг.

	Улам гуай ер нь сонин хүн шүү

	Уужуухан гэдэг нь дэндсэн хүн шүү

	Амаржих газраас хүүгээ авах гээд

	Авч явсан өлгийгөө орхичхоод

	— Дараа л болохоос доо! гэж уужуураад

	Тарваганы нүх сахиад хэвтчихдэг

	Улам гуай ер нь сонин хүн шүү.

	Уужуухан гэдэг нь дэндсэн хүн шүү.

	Уужуухан Улам гуайг таньж мэдэхгүй бол

	Урьд нь өмнө тааралдаж яваагүй бол

	Ижилхэн заримтай нь учраа л биз дээ

	Энд, тэнд уулзаа л биз дээ.

	 

	1973 он

	 


ХАМХУУЛ БА ЗАНГУУ

	1

	Хөндий талаар

	Хамхуул дэгдэнэ.

	Хөвсөлзөх салхинд

	Хөөрөн дэгдэнэ.

	Үүгээр, түүгээр

	Өнхрөн дэгдэнэ.

	Үлээх салхинд

	Бөмбөрөн дэгдэнэ.

	Эрчит салхиар

	Хүлгээ хийж

	Эргэлдэн дэгдэх

	Хамхуулд учиртай.

	Төлжин соёолох

	Үрээ түгээж

	Түмэн бээрт

	Аялдаг жамтай.

	 

	II

	Үхэр мал шүргүүт наалдана.

	Өмссөн хувцас хүргүүт наалдана.

	Араатан жигүүртэн хүрүүт наалдана

	Агаарын салхи хөдлүүт наалдана.

	Өргөсний хүчээр, адат зангуу хавьтсандаа шивж

	Намар, намарт хөлжин тээгдэж аялдаг юм.

	Үржилт үр нь тэгээд хаа нэгтэй унаж

	Хавар, хаварт төлжин соёолж ургадаг юм

	 

	1982 он

	 


ГАНЦ ХУУДАС ЦААСАН ДЭЭР

	Тэнүүлч хочит

	Тарган гахай

	Тэжээвэр шар

	Тахиа хоёрыг

	Ав адилхан

	Урлаж зурахаар

	Ам дөрвөлжин

	Цаас авлаа.

	Алтан залаат

	Азарган тахиаг

	Анх түрүүнд нь

	Томоо зурлаа.

	Үүний хажууд

	Түгдгэр гахайг

	Үнэн байдлаар нь

	Зуръя гэтэл

	Хуудас цаас минь

	Дууссан байлаа

	Хуруунхан зайд нь

	Арай гэж дүрсэллээ.

	— Гахай нь тахианаас

	Жижиг байдаг нь

	Гайхмаар юм! гэж

	Ах хачирхав.

	— Гав ганцхан

	Хуудас цаасан дээр

	Гахайг яаж ч

	Багтаах билээ дээ!

	 

	1969 он

	 


«ЭГШИГТ 7»-ГИЙН ЭВСЭЛ

	(Багтай сурагчид «Эгшигт—7 гийгүүлэгч» гэсэн бичиг өргөн гарч ирнэ).

	 

	Өгүүлэгч: 

	Гучин таван

	Нөхдийнхөө дотроос

	Хачин чухал

	Хэрэгтэй байдаг

	Энэ хэдэн

	Нөхрийн нэрийг

	«Эгшигт—7

	Гийгүүлэгч» гэдэг юм.

	Өмнөө ч юм уу

	Хойноо ч юм уу

	Үргэлж эгшигтэй

	Бичигддэг болохоор

	«Эгшигт—7

	Гийгүүлэгч» гэдэг

	Ихээхэн зохимжтой

	Нэр өгсөн юм.

	«Монгол баавар» гэдэг

	Хоёр үгэнд энэ 7

	Цэнгэл жаргалтайхан

	Бүл болон багтдаг юм даа.

	Тус бүртэй нь

	Та нар одоо

	Тухайлж сайн

	Танилцаж авцгаа даа!

	 

	«М» үсэг: (Урагш гарч)

	— «Монгол гэсэн нэгэн нэр

	Ертөнцийн чихнээ дуурьсгалтай

	Монголын төлөө гэсэн санаа

	Бидний зүрхэнд холбоотой»

	— Монгол орон хэмээх

	Цэнгэл жаргалтай гүрнийхээ нэрд

	«М» үсэг би

	Эхлээд ордгоороо бахархаж явдаг.

	 

	«Н» үсэг: 

	— «Ном» гэдэг ачтай

	«Нам» гэдэг хүчтэй

	«Найрамдал» гэдэг баттай

	Ачтай, хүчтэй, баттай

	Гурван сайхан үгийн

	Алинд нь ч ордогтоо баярланам.

	«Г» үсэг: 

	Хэлний үзүүрийн «Г»

	Хэлний угийн «Г» гэж

	Хоёр янз байдгийг

	Хотол олон мэддэг ч

	Хоомгой зарим жаал л

	Хольж хутгах нь байдаг!

	Араг—арга

	Булаг—булга

	Олог—олго

	Аль алинд нь өөрөөр байгаа биз дээ!

	(Дээрх үгийг хичээнгүйлэн бичсэнээ өргөн зааж уншина. Тэгээд булга гэдэг үгийг заан)

	Булга гэдгийг

	Буруу бичвэл

	Булаг болон

	Бургилах болж

	Үс сайхантай

	Ховор амьтан

	Ус болсондоо

	Гомдох болно шүү!

	 

	«Л» үсэг: 

	Үгийн эхэнд, дунд, адагт

	Өмнөө буюу хойноо

	Үргэлж эгшигтэй бичигддэг

	Эгшигт нэгэн гийгүүлэгч

	«Л» үсэг би байна.

	(Лаа-эхэнд

	Галав-дунд

	Гал-адагт гэсэн бичгээ өргөнө. «Л»

	үсгийг бусад үсгээс нь өөр өнгөөр тодруулан бичсэн байна). 

	(Доорх үгсийг бичсэнээ өргөж)

	 

	«Б» үсэг:

	— Би, би гэж

	Биеэ ер тоохгүй

	Билиг авьяасаа дайчилж

	Бичиг номд шамдана.

	Энэ дөрвөн мөрийн

	Эхэнд нь би орно

	Үгийн адагт харин

	Угийн орох дургүй ээ!

	 

	«В» үсэг: 

	— Эхэнд орохдоо

	Ихээхэн хойрго

	Дунд, адагт

	Дуртайяа Гүйдэг

	«Б» үсгийн

	Төрөл ч гэмээр

	«В» гэдэг

	Би байна

	«Шавар, савар

	Гарав, оров»

	Адаг, дунд

	Алинд нь ч орж байгаа биз дээ!

	 

	Өгүүлэгч: 

	Эгшигт—7 нөхдийг минь

	Эгнэгт та нар мартуузай.

	Аль нэгтэйгээ эгшгээ

	Авч явдгийг нь сөргүүзэй. Баяртай!

	(Бүх үсгүүд мэхийн хүндэтгэж өгүүлэгчийн араас гарна).

	 

	1974 он

	 


БАЯРХУУ БАЛДАН

	Балдан гэдэг баярхуу өвгөн

	Багаа байхад байсан юм сан.

	Халуун зуны дунд сард

	Хар цайтай суудаг мөртөө

	«Үнээтэй ч хүн» гэж баярхаж явдаг

	Үнэхээр сонин хүн байсан юм.

	Сум орохдоо мод тулчхаад

	Сухай явган гүйдэг мөртөө

	«Адуутай ч хүн» гэж баярхаж явдаг

	Айхтар сонин хүн байсан юм.

	Холхиндог гуталтай хуримд очихдоо

	Хоёр хөлөө холгож хүрчхээд

	«Хоньтой ч хүн» гэж баярхаж явдаг

	Хачин сонин хүн байсан юм.

	Айлын айл нь ачаалж нүүхэд

	Авдар саваа үүрээд алхдаг ч

	«Тэмээтэй ч хүн» гэж баярхаж явдаг

	Туйлын сонин хүн байсан юм.

	Адуу малаараа ингэж баярхавч

	Ашиглаж, эдэлж чаддаггүй болохоор нь

	«Адгийн баян» гэж нутгийнхан нь шоолдог нь

	Арга ч үгүй зөв байсан юм уу даа

	 

	1969 он

	 


ХӨГТЭЙ АНЧИН

	Хөгтэй анчны сонин намтрыг

	Хүүхдүүд цөм сонссон болов уу?

	Дэндүү аймхай нэгэн анчныг

	Дээр үед гөрөөлж явахад нь

	Тэнгэрийн дуу тасхийн нүргэлжээ.

	Тэгтэл мань хүн толгойгоо илснээ:

	«Яамай даа толгой минь янзаараа!» гэснээ

	Явуут дунд нь мориноосоо үсэрч

	«Буянт олон минь яадаг билээ!» гэж

	Бугдайж хэвтчихээд хашхирч гэнэ.

	Тэнгэрийн дуу ахиад тасхийв.

	Тэр хүн тийчгэнэж байснаа

	Ус доогуур нь урсаж ороход

	«Цус, цус!» гэж уулга алджээ.

	Тэнгэрийн дуу тэгтэл тасхийв

	Тэр анчин тэвдэж орхиод

	Тонтгор өгзгөө тэмтэрч үзсэнээ

	«Толгой минь алгаа тэсэхгүй нь!» гэж ориллоо.

	Тэнгэрийн дуу бас л тасхийв.

	Тэр бүүр балмагдаж орхиод

	Бүснийхээ үзүүрийг атгаж барьчхаад

	«Бүх гэдэс минь хөвөрчихлөө!» гэжээ

	Тэнгэрийн дуу тэгсхийгээд намдлаа.

	Тэр хүн өндийж босоод

	«Хүний амь бөх юм аа!» гэснээ

	Хөвөрсөн бүсээ бүсэлж эхэллээ.

	Баахан тонгойж, толгойгоо хайснаа

	Барьж үзчихээд «байх шив!» гэлээ.

	Урдах хонхрынхоо усыг ажаад

	«Цус биш ус байж шив!» гэлээ.

	Морио гэнэт эргэж харсан нь

	Модтой уулыг давж явжээ.

	Ангийн буугаа үүрэх гэсэн нь

	Амаараа газар шаасан хэвтжээ.

	Дагаж явсан халтар нохой нь

	Дамшигласан янзтай боргож байж гэнэ

	Дэндүү аймхай ийм л анчин

	Дээр үед нэг байсан гэлцэнэ.

	 

	1967 он

	 


ЗУГТСАН ЦОНХ

	— Өнгөт нарны цацрагийг

	Өөрийн биеэр дамжуулж

	Түнэр харанхуйн аюулаас

	Түмэн олныг авардаг

	Гэгээн саруул биетэй

	Гэрэлт цонх биднийг

	Дэггүй зарим жаалууд

	Багагүй шоглож хохироов! гэж

	Нимгэн, зузаан хүрээтэй

	Нэлээд олон цонх

	Байрны ахлагчдаа очиж

	Баахан гомдол гаргаж гэнэ.

	— Чулуугаар намайг шидээд

	Цуу цохиж орхисон! гэж

	Уйлан хайлан нэг цонх

	Учирлан ярьж өчсөн гэнэ.

	— Харваж намайг чавхдаад

	Хагалж хаясан нь энэ! гэж

	Хоёрдох давхрын цонх

	Хоолой нь зангирч хэлсэн гэнэ.

	Алгаараа дандаа арчиж

	Аягүй муухай халтартуулдаг

	Айлын жаалд гомддог! гэж

	Арынх нь цонх өгүүлсэн гэнэ.

	Угааж цэвэрлэдэггүй болохоор

	Угийн өнгөө алдсан! гэж

	Хуруу тоосонд дарагдаж

	Хуучирсан цонх гомдоллосон гэнэ.

	— Саруул нимгэн шилүүд минь

	Эрүүл юмгүй бутрах нь

	Сайхан хөнгөн жааз минь ч

	Авах юмгүй задрах нь!

	Өгөөж нинжин сэтгэлгүй

	Өөдгүй ийм жаалуудыг

	Үүнээс хойшид уучилж

	Үнэндээ гэхэд чадахгүй нь.

	Буцаж хэзээ ч ирэхгүй

	Бултаж бушуухан зайлъя

	Эргэж наашаа зүглэхгүй

	Оргож одоохон холдъё.

	Шилэн цонхгүй нүхээр

	Хүйтэн жавар хөөрөгдөж

	Салан зүггүй жаалуудыг

	Хөлдөж осготол нь дааруулаг!

	Зугтсан бидний оромд

	Зузаан цас хунгарлаж

	Жудаггүй тэр жаалуудыг

	Зуур чөлөөгүй чичрүүлэг! гэж

	Ахлагч шилэн цонхоо

	Ам нээж өчихөд

	Аягүй том хагарсан

	Азгүй нэгэн цонх

	— Хахир жавар үлээхэд

	Хавтгай модоор таглаж

	Хав харанхуй «нүхэнд»

	Тав алдан суух биз.

	Цас шуурга маналзахад

	Цаас маасханаар бөглөж

	Сар, нар ч үзэхгүй

	Сарьсан багваахай шиг амьдрах биз! гэж

	Дүрсгүй жаалуудад гоморхон

	Дүрэмдэж уурлан хэлэхэд нь:

	— Халтар тарлан болсон

	Хажуу талын нь цонх:

	— Өнгөт цонх биднийг

	Үүрд зугтаад явчихаар

	Үүд хаалгаа ч олохгүй

	Өөд, уруугүй төөрч

	Хажуу нөхрөө ч харахгүй

	Халз өөдөөсөө мөргөлдөж

	Уншиж давтах хичээлээ ч

	Урдаа байхад үзэхгүй

	Таваг, аягаа авахдаа ч

	Таамгаар тэмтэрч будилан

	Ор дэрээ хүртэл

	Олж хурааж чадахгүй дээ! гэж

	Тоомсоргүй зарим багачуудыг

	Тохуурхан баахан хөхөрснөө

	Бултаараа одоо ингээд

	Бушуухан зугтах уу? гэхэд

	Гэмгүй бие нь гэмтсэн

	Гэрэлт олон цонх

	Санал нийлж байна аа,

	Шалавхан гүйцгээе! гэнгүүт

	Өөр өөрийн сууринаас

	Үтэр түргэн мултарч

	Өргөн галын эн рүү

	Үймж бужигнан зугтсан гэнэ.

	Дэггүй багачууд сандарч

	Дэмий доороо дэвхцэж

	«Дахиад яасан ч тэгэхгүй!» гэж

	Даллаж араас нь гүйлдсэн ч

	Эрсэлж шуудсан цонхнууд

	Эргэж буцах нь байтугай

	Улам цаашлан хурдалсаар

	Уул даван одсон гэнэ.

	Арчиж, угаадаггүй цонх

	Аль нэгтээ байдаг бол

	Араас нь гүйж магадгүйг

	Анхаарч бодолгүй горьгүй шүү!

	Хагарч гэмтсэн цонх

	Хаа нэгтээ гарвал

	Оргосон тэдний хойноос

	Очихоор зугтаж ч болно шүү!

	 

	1976 он

	 


ДҮНЗ ӨРГӨВ

	Бүдүүн дүнз

	Хураах ажилд

	Бүгдээр бид

	Хүчээ сорив.

	Хүрлээ эхлээд

	Дүнзийг өргөв

	Хөдөлгөж ч чадалгүй

	Хөлс нь асгарав.

	Үүний араас

	Өлзий ирэв.

	Өндийлгөж ч чадалгүй

	«Үгээ» хэлэв.

	Дараа нь би

	Бяраа гаргав.

	Даанч дийлэлгүй

	Гараа өргөв.

	— Яана одоо? Гэж

	Яриа үүсэв.

	Нийлж өргөхөөр

	Нийтээр шийдэв.

	Чүү ай, чүү ай!

	Цөмөөр хүчлэв.

	Цугаараа зүтгээд

	Бас л даадаггүй!

	— Чи сүүлдэв!

	— Би урьтав!

	— Зэрэг өргөөч! гэж

	Зэмлэх нь сонстов.

	— Нээг! Хоёор...

	Гур-р-ваа! гээд

	Нэгэн зэргээр

	Нэгдэн өргөв.

	Хөдөлдөггүй дүнз

	Хөндийрөөд ирлээ.

	Дийлдэггүй дүнзийг

	Дэнхийтэл өргөлөө.

	Нэг нэгээрээ бол

	Яадаг ч үгүй дүнзээ

	Нийлсэн хүчээр

	Өргөчих нь энэ дээ!

	 

	1978 он

	 


ХАРАНДАА, ДЭВТЭР

	Нарийн гоё харандаа

	Нандин сайхан дэвтэр

	Хичээлийн чухал хэрэглэл

	Хэзээ ч бидэнд тустай.

	Хазаж үнхэж суувал

	Хайртай харандаа минь хагарна,

	Дэндүү гамгүй байвал

	Дэвтэр минь халтар болчихно.

	Харандаа, дэвтэр байхгүй бол

	Хаана юугаараа бичих вэ.

	Хичээл номоо бичихгүй бол

	Хэзээ ч олигтой сурахгүй.

	 

	1979 он

	 


«ИЛҮҮ» ХОШУУНЫ БАЛАГ

	Байгалийн хичээл

	Дөнгөж эхэлтэл

	— Багш аа! гэж

	Балдан дуудав

	— Яав? гээд

	Явж очвол

	Ядмаа намайг

	Нударлаа гэв.

	Удалгүй дахиад

	Уйлагнаж дуугараад

	Учиргүй чанга

	Бачимдан дуудав.

	— Яав? гээд

	Явж очтол

	— Янжин үзэг

	Авчихлаа! гэв.

	Ховч зангийн

	Муухайг сануулаад

	Хоёрхон алхам

	Холдох хооронд

	— Бурмаа ширээ

	Хөдөлгөлөө! гэж

	Бухимдаж уурлан

	Ахин дуудав.

	Ингэж дандаа

	Хов зөөсөн

	Илүү хошууны

	Хор нь гэвэл

	Тэр хичээл

	Балданы чихнээс

	Тэртээ холуур

	Өнгөрсөн байна.

	Шинэ хичээлийг

	Түүнээс асуухад

	Шилээ маажин

	Нугжийж зогслоо.

	 

	[image: Image]

	 


ААВ «ЗУРАГТ»-ААР

	Зургаан цаг болоод ирлээ

	«Зурагт»-аа би асаагаад авлаа

	Тэргүүний ажилчин ярина! гэлээ

	Тэр хүн нь аав байлаа.

	Хайртай ааваа харсан дороо

	Хашхирч би дуудаж орхилоо

	Аав харин «зурагт» дотроосоо

	Анхаарч намайг хардаг ч болоосой!

	 

	1974 он

МАЛГАЙ

	Толгой дээр минь тохирч л байсан

	Тоорцог нэрт хөнгөн малгай

	Цаст уулын оргилыг хараад

	Цагаан тэргүүн дээр нь суухыг санаархаж

	Өөриймсөж дассан эзнийхээ толгойноос

	Үлээх салхиар шалтаглаж хөөрөх гээд

	Олны замд хөмрөн уналаа.

	Улны нь доор хөөрхийлөм гишгэгдлээ.

	Хөлөө ололгүй хөвсрөн дэгдэж

	Үймээнт хөлд үнгэгдсэн малгайгаа

	Өргөж дээш нь авсан гэлээ ч

	Өмсөхийн аргагүй нармийж орхижээ.

	«Хээрийн чулуу хэрэв ховхорвол

	Хэвдээ багтахад хэцүүхэн!» гэдэг

	Ухаант ардын сургаал үнэнтэй

	Ухан тунгаавал хэзээ ч үнэтэй.

	 

	1976 он

	 


ТАЛАРХАЛ ХҮЛЭЭХ ГЭСЭН НЬ

	— Настай хүнийг

	Түлхлээ чи! гэж

	Найз нөхөд нь

	Насанг зэмлэв.

	— Өвөөг даажигнаж

	Түлхээгүй юм шүү

	Алдаж гишгээд

	Унах гэхэд нь

	Та нараас түрүүлж

	Өргөж босгоод

	Талархал хүлээх гэж

	Бодсон юм гэлээ.

	 

	1971 он

	ХАЙРТАЙ АХ НАР

	— Хайртай ах мар минь цэрэгт мордож

	Харуулын албанд юу гэж явна вэ?

	— Мал сүрэг маань тариа шиг үржиж

	Малчин олон маань тавтай жаргаг! гэж

	Хайртай ах нар чинь цэрэгт мордож

	Харуулын албанд хилээ манадаг.

	Найгасан тариа атрыг бүрхэж

	Найрсаг тариачид маань амгалан байг! гэж

	Хайртай ах нар чинь цэрэгт мордож

	Харуулын албанд хилээ манадаг.

	Завод, үйлдвэр өргөжин тэлж

	Золбоот ажилчны амжилт өрнөг гэж

	Хайртай ах нар чинь цэрэгт мордож

	Харуулын албанд хилээ манадаг.

	Сургууль, цэцэрлэг сүндэрлэн ярайж

	Сурагч багачууд нь онц сураг! гэж

	Хайртай ах нар чинь цэрэгт мордож

	Харуулын албанд хилээ манадаг.

	Хатан зоригт баатар ах нар

	Хайрт орноо хамгаалан манадгаас

	Дайсан этгээдийн бузар хөл

	Дархан хилээр маань алхаж чаддаггүй!

	 

	1970 он

	ХЭЗЭЭ НИСЭЖ БОЛОХ ВЭ!

	Огторгуйн хөлөг

	Оддын хүрээлэнд

	Ойлон цойлон

	Одож байна.

	Эх дэлхийгээс

	Эхлээд Гагарин

	Дараа нь Титов гээд

	Дараа дараагаараа

	Хоёр гурваараа ч

	Хослон нисэж

	Хоёр хөлгийг ч

	Холбон нийлүүлж

	Самбаа зоригоо

	Өндөрт мандуулан

	Сансрын нисгэгчид

	Дүүлсээр байна.

	Эгнэгт мөнх

	Эрэлхэг нисгэгчдийн

	Эхний хуудсанд

	Нэрээ тавиулан

	Хойшид алдарших

	Хосгүй гавьяа

	Хожуухан төрсөн над

	Ноогдоогүй гэлээ ч

	Дуунаас хурдан

	Сансрын хөлгөөр

	Дуулим алсын

	Сар, од руу

	Хэзээ нэг цагт

	Дүүлэн хүрэх

	Хийморьлог хүсэл

	Дүрэлзэн байна.

	Энэхэн дэлхийгээс

	Эрхэс гараг руу

	Хэдийд би

	Хэддүгээрт нь

	Ойлон цойлон

	Одож болох вэ?

	Одоо би

	Мэдэж болох уу?

	 

	1981 он

	ДӨРӨВ ДӨРВӨН МӨРӨӨР

	— Гахай чи юунд дандаа

	Газар шагайж явдаг байна даа?

	— Дээшээ харахын хэрэг юу вэ!

	Тэнгэрт ухах хог байх биш дээ.

	 

	— Чадал даацын хэрээр нь

	Илжгийг үнэлж үзэхээс

	Чанга орилох төдийгөөр нь

	Эрхэмлэж дүгнэж байсангүй.

	 

	Ган төмрийн төрлөөс

	Цоож бүхэн гаралтай ч

	Ганц хэвийн түлхүүрээр

	Нээж болдоггүй нууцтай.

	 

	Тас шувуу цуцавч

	Тахианы үүрэнд байрладаггүй

	Уулын буга ядравч

	Туулайн хэвтшинд хоноглодоггүй.

	 

	Тохом сэврээлгүй эмээллэх

	Хонины номхон морь

	Тоотой наадамд гоёх

	Тэлмэн жорооноос тустай.

	 

	Хэрүүлчийн хошуунд

	Унд уухын чөлөө олддоггүй

	Хэсүүлчийн гуталд

	Зан тавиулахын зав олдоггүй

	 

	Тааруухан хүн

	Тал засаж сүйрнэ

	Өчүүхэн этгээд

	Түүнийг нь тосож хөөрнө.

	 

	Арга зүйг нь олбол

	Аймшигт арслан ч номхордог

	Тэнэг муйхраар оролдвол

	Тээрмийн илжиг ч дошгирдог.

	 

	Арван хуруун дундаас

	Алтан бөгжин чимэгтэй нь

	Хахир жаврын хайралтад

	Хамгийн түрүүнд хайрагддаг

	 

	Аралт хүнд тэрэгний

	Хусан буулгад зүтгэж

	Ачаа зөөврийн илжигний

	Ажлын хүндийг ухаарна.

	 

	Хотны нохой

	Зэрлэгшвэл

	Хомхой чононоос ч

	Аюултай.

	 

	Анир дөнгөж сонсуутаа

	Архирч боргох нохойноос

	Өчүүхэн ч чимээгүй дайрдаг

	Өөдгүй хав осолтой.

	 

	Олон сүргийн дотроо

	Уруу дорой царайтай ч

	Онцгой шандаст хүлэг

	Уралдааны талбарт тодордог

	 

	Хайрга элсийг

	Шигшиж үзвэл

	Хамгийн жижиг нь

	Түрүүлж унадаг

	 

	Эрин цагийн хөгжил

	Эргэж буцашгүй хуультай

	Хэрэв түүнээс хоцорвол

	Хэрхэвч нөхөшгүй зүйлтэй.

	 

	Ажилсаг хоёр гараараа

	Гайхам бүхнийг бүтээж

	Алаг зүрхний угаас

	Сайхан түүнээ мэдэрнэ.

	 

	Нуурын мандалд шоволзох

	Нугасны бяцхан дэгдээхэй

	Даль жигүүрээ гүйцэхэд

	Далай гатлан дэвдэг.

	 

	Уур уцаарыг

	Ардаа хорих зүйтэй

	Учир зүйг

	Урдаа барих таатай.

	 

	Хоосон хуурай амлагч

	Алс хожмоо бүдэрнэ.

	Хийсэн юмтай ажилч

	Аажим хойноо тодорно.

	 

	Ахуй сайхан нутаг минь

	Аминаас ч үнэтэй болохоор

	Атаат дайсан сөрвөл

	Асгарах цусаа хайрлахгүй.

	 

	Өвөг дээдсийн ноцоосон

	Ариун гал голомтыг

	Үр ач нь залгамжилж

	Ашид мөнх бадраадаг.

	 

	Будант хөндийн тоосноо

	Томоогүй унага нь төөрөхөд

	Буман сүргийн дундаас

	Эх нь түрүүлж янцгаадаг.

	 

	Дээвэрт тогтохгүй унах

	Борооны бяцхан дусал

	Тэнгис, далайн устай

	Тэнцүүлж өөрийгөө бодох.

	 

	Сүргийн бэлчээрт явахдаа

	Сүүхийж сээхийх зангүй ч

	Түмэн хүлгийн сорилтод

	Дүүхийж тодрох хүлэг бий.

	 

	Эцэг өвгөдийн авчирсан

	Эрх чөлөөнд ташуурч

	Идэж унтахаас хэтрээгүй

	Идэр насан хайран.

	 

	Унасан газар шороо минь

	Өргөс харганатай гэлээ ч

	Мяндсан өлгийгөөс өөрцгүй

	Умбасан зөөлөн ивээлтэй.

	 

	Мөнгөн саа шиг нарийхан

	Түмэн горхи нийлээгүй бол

	Мянган бээрт цуутай

	Мөрөн гол урсаагүй.

	 

	Сурч мэдсэн эрдмээр

	Далай шиг баян явбал

	Төрж өссөн биеийн минь

	Төөхөн бага яамай.

	 

	Хөрст дэлхийн тоосыг

	Хурмаст тэнгэрт өргөөгүй

	Хулан тахийн унаганы

	Хумбан туурай хайран.

	 

	Хортон дайсны суманд

	Халуун цус минь асгаравч

	Хормой дэвсэн сөхөрч

	Хоёр гараа өргөхгүй.

	 

	Уурлаж зэмлэх

	Улиг болох

	Учирлаж зөвлөх

	Бэлэг болох.

	 

	Өргөсөн лантууны

	Буулт даахгүй бол

	Үнэт ган гэж

	Ширмийг хэлдэггүй.

	 

	Арын сүүдэр уртасвал

	Арвин талыг бүрхэнэ

	Ажлын сүүдэр уртасвал

	Алдаа эндэлд хүргэнэ.

	 


II. "ААЛЗНЫ ТОР" ТЭРГҮҮТЭЙ АМЬТНЫ ТУХАЙ ДӨЧИН ШҮЛЭГ



	



	МОРЬ

	Морьгүй хүн

	Мохдог! гэж

	Монгол хүн

	Морио дээдэлдэг.

	Замын холыг

	Морьтойгоо туулсан

	Заналт дайсныг

	Морьтойгоо дарсан.

	Түмнийхээ наадамд

	Морьтойгоо ирсэн

	Төрийнхөө сүлдэнд

	Морьтойгоо орсон.

	Эр хүн

	Мориндоо хайртай

	Эмээлт морь

	Эзэндээ ээлтэй.

	 

	1983 он

ТЭМЭЭ

	Өнийн холыг

	Өвсгүй туулдаг

	Уртын замыг

	Усгүй төөлдөг

	Тэнгийн ачаанд

	Тэнхээ ихтэй

	Тэмээ магтам

	Тэсвэр сайтай.

	Талын уудмыг

	Гуухайн туулдаг

	Уулын өндрийг

	Дүүхийн төөлдөг

	Аварга алхаа нь

	Алдын дайтай

	Атан тэмээ

	Аянд таатай.

	 

	1983 он

	ҮНЭЭ

	Сүүтэй үнээ

	Сүжрээд ирнэ.

	Саалийн үнээ

	Саамшраад мөөрнө.

	Ээж, саахаар

	Зэл рүү яарна

	Эгч, туслахаар

	Зэрэгцэж хүрнэ.

	Хувин, хувин

	Сүү цалгина

	Сав, сав

	Тараг бялхана.

	Ааруул, бяслаг

	Дэлгэц дүүрнэ

	Өрөм, зөөхий

	Хөхүүр дүүрнэ.

	Буянт сүргийн

	Өгөөж их

	Дэлэнт малын

	Шим арвин!

	Үхэр сүргээ

	Төлөөр өсгөнө

	Үнээ бяруугаа

	Түмээр тоолно.

	 

	1983 он


ХОНЬ

	«Хоньгүй хүн

	Ховдог тийрэн!»

	Хол эртнээс

	Ярьсан байна.

	«Хоньтой хүн

	Ходоод дүүрэн!»

	Хожмоо нэг нь

	Хэлсэн байна.

	Сүү нь тараг!

	Сүүл нь таваг!

	Ноос нь мяндас!

	Номхон даруу

	Хонины ашиг

	Арвин буян.

	Хоньчин эзний нь

	Алдар баян.

	 

	1983 он

ЯМАА

	Хонин түрүүнд

	Яргуй хөөдөг

	Хотны хойморт

	Ямбалж хэвтдэг

	Ян хаданд

	Янгир шиг дүүлдэг

	Янгинам хүйтнийг

	Яах ч үгүй туулдаг

	Сэргэлэн цовоо нь

	Жишээ болох

	Сэлмэн эвэр нь

	Зэвсэг болох

	Сааль сүү нь

	Арвин өглөгтэй

	Сайхан ноолуур нь

	Алтны үнэтэй

	Ямаан сүргийн

	Явдал нь хурдан

	Яг түүн шигээ

	Үржих нь түргэн!

	 

	1983 он

	 


УНАГА

	Хөөрхөн унага

	Хөдөө унтжээ

	Ширүүн дуугарч

	Сэрээж яах вэ.

	Сайхан амарч

	Нойр нь ханаг

	Саарал чоно л

	Ойр байх вий!

	 

	1982 он

ТЭМЭЭНИЙ БӨХ

	— Тэмээ яагаад

	Хоёр бөхтэй байдаг вэ?

	Эмээ биднээс

	Ингэж нэг асуулаа.

	— Тэмээ бүхэн

	Дэнхэр том болохоороо

	Тэнд энд

	Дэндгэнэж жонжихдоо

	Унасан эзнээ

	Унагаахгүйн тулд

	Урт бөх

	Ургуулдаг юм гэж

	Хажид охин

	Хариуллаа

	Хажуугийн жаалууд

	Хүрээллээ.

	— Өл хоол ховордвол

	Үүц болгон хэрэглэхээр

	"Өнтэй зун нөөцөлсөн

	Өөх, тос тэр чинь

	Тийм учраас

	Тэмээ бол

	Олон арван хоногийн аяныг

	Огт давгүй туулдаг!» гэж

	Мэндээ хүү

	Хэллээ

	Мэдүүштэй зүйл

	Боллоо.

	— Унасан эзэндээ түшигтэй

	Уул биедээ хишигтэй

	Тэмээний бөх ашигтайг

	Эмээгийн асуусан нь учиртай.

	 

	1982 он


ӨЛӨНТИЙНХНИЙ ХУРГА

	Сэрүүн салхи

	Сэржигнэлээ

	Ширүүн мөндөр

	Шидэллээ.

	Өлөнтийн хотын

	Хэсэг хурга

	Үерт туугдан

	Гадаа ирлээ.

	Дулаан ноосоо

	Өглөөхөн хяргуулж

	Улаан нүцгэн

	Бэлчсэн болохоор

	Анхны мөндөрт

	Бяцхан хурганууд

	Амь алдах

	Аргагүй дөхөж

	Эвхэрч зогсон

	Бөнжгөнөж байна

	Дэвхэрч оймоор

	Бөмбөгнөж байна.

	Хониндоо нийлэх 

	Чадалгүй байна

	Хотондоо буцах

	Тэнхэлгүй байна.

	Нөмөр дулаан

	Хашаанд хийлээ

	Нөөлөг хэмээн

	Утаа тавилаа.

	Өвс зулгаан

	Тэвэрч авчирлаа

	Үнээний сүү

	Тэгээд уулгалаа.

	Хөөрхөн хурганууд

	Намайг хараад

	Хөөрсөн янзтай

	Майлж эхэллээ.

	Хурганы хэлийг

	Мэддэг сэн бол

	Хуудуугүй тэд

	«Баярлалаа!» гэнэ дээ.

	 

	1981 он

	 


НИЙЛЭЭД ХЭД ВЭ!

	Арав хүртэл тоолохыг

	Ах надад заасан юм

	Андуугүй зөв тооллоо гэж

	Алаг чихрээр ч шагнасан юм.

	Мандал толгойд

	Хаваржиж байгаа

	Манай өвөөгийн

	Хотон дотор

	Тугал 2

	Унага 3

	Ботго 4

	Хурга 5

	Ишиг 6

	Ийм төл байдаг юм.

	Өвсөөр тэжээнэ

	Өдөрт усална

	Эхэд нь хөхүүлнэ

	Энэ миний ажил!

	Бүхнээс хөөрхөн

	Бөндгөр төлүүдээ

	Бүгдийг нь би

	Зүсэлж танина.

	Хамгаас хөөрхөн

	Хайртай төлүүдээ

	Харуут би

	Тоолж чадна.

	Тэгэвч харин

	Тэвдсэн удаатай.

	— Нийлээд хэд вэ?

	— Нэмж мэдээгүй ээ,

	— Бүгд хэд вэ?

	— Хариулж чадаагүй ээ!

ҮНЭЭ ОЙЛГОХ ӨВӨРМӨЦ ҮГ

	Саамын үнээгээ

	Саах боллоо

	Саалийн хувингаа

	Барьж гарлаа.

	— Нааш ир, нааш ир! гэж

	Намайг дуудахад

	Наашлах үнээ

	Нэг ч үгүй байлаа.

	— Өөв, өөв! гэж

	Эмээ дуудлаа

	Үнээнүүд цөм

	Мөөрч ирлээ.

	Саамын үнээгээ

	Сааж дууслаа

	Саалийн хувин

	Сүүгээр бялхлаа.

	— Яв, яв! гэж

	Намайг хөөхөд

	Явах үнээ

	Нэг ч үгүй байлаа.

	— Хөж, хөж! гэж

	Эмээ туухад

	Хөдөө тал руу

	Үнээнүүд бэлчлээ.

	Өөв, өөв! гэвэл

	Наашилж ирдэг

	Хөж, хөж! гэвэл

	Алсалж бэлчдэг

	Үнээнд хэлэх

	Өвөрмөц үгийг

	Өнөөдөр би

	Эмээгээс сурлаа.

	 

	1981 он

	 


ХЭНЗ АЛАГ ТУГАЛД ХЭЛЭХ ҮГ

	Цас, мөсөн цайлалзаж

	Цагийн байдал хүндрэв.

	Буянт хэдэн мал! гэж

	Буурал эмээ санаашрав.

	Хяруут намрын төл

	Хэнзхэн алаг тугалдаа

	Өлгий дулаан нэмнээ

	Өдөржин урлаж өмсгөөд

	Өөд уруугүй хөлхөж

	Өвс бордоо тэврэв.

	Өглөө оройгүй холхиж

	Өхөөрдөж тугалаа тэжээв

	Өнчин ишигний төлөө ч

	Амь тавин мэтгэх

	Үнэн малч эмээгийн

	Өвөл туршийн зүтгэлээр

	Сэрүүн намраар хэнзэлсэн

	Бяцхан алаг тугал ч

	Сэлгэх цагийн тавиунтай

	Бяруу насаар золгож

	Бондгор даахиа шилгээж

	Сүүл өргөн тонгочив.

	Борог өвсөө ширвээлж

	Сүргийн бэлчээрт алслав.

	Зудын бэрхийг давж

	Зуны сарыг угтаж

	Нэмнээ дээлээ тайлж

	Нялх ногоонд тэнхрэхдээ

	Хамгаас ээлтэй эзнийхээ

	Халуун тусыг мартуузай.

	Хашаа нэгтэй ижлээ ч

	Харах янзгүй оодруузай.

	 

	1975 он

	 


ҮХЭР

	Хэвтээд л байдаг

	Хэвтээд л байдаг

	Босдог ч үгүй

	Хүсдэг ч үгүй.

	Залхуу нь дэндсэн ийм амьтанд

	Цаг ямагт гуядаж байх

	Цацагт урт сүүл

	Заяалгүй ч яах вэ дээ.

	Хивээд л байдаг

	Хивээд л байдаг

	Больдог ч үгүй

	Голдог ч үгүй

	Идэмхий нь дэндсэн ийм амьтанд

	Ичмээр цүзгэр ч, элбэгхэн дэлбэгхэн

	Ихээ том гүзээ

	Байлгүй ч яах вэ дээ.

	Урт сүүл

	Том гүзээ

	Залхуу нь хэтэрсэн

	Зажлах нь нэтэрсэн

	Үхэрт аргагүй

	Тохирсон юм даа!

	ХАЛЗАН ТУГАЛ

	Хамгийн хайртай

	Халзан тугал минь

	Харсан доороо л

	Зугтах боллоо.

	Өвс хураасан

	Өндөр хашаа руу

	Өчигдөр өглөө

	Өнгийж зүтгэлээ

	Том чулуугаар

	Шидэж орхилоо.

	Толгой дунд нь

	Шийтгэл буулаа.

	Өвс сэмхэн

	Хүртэх гэсэн

	Өөрийнхөө бурууг

	Хүлээхийн оронд

	Намайг хармагц

	Цаашилж зугтдаг

	Зантай болсны

	Учир нь юу вэ?

	 

	1981 он

	 


ГЭНЭН ИШИГ

	Том торх дүүрэн ус руу

	Томоогүй ишиг тонгойн харжээ

	Эгц өмнө нь «өөр нэг ишиг»

	Ихэмсэг нь аргагүй зогсож байжээ.

	Тогловол ч тоглоё! гэж ишиг бодоод

	Толгойгоо сэгсрэн хөдөлгөж гэнэ

	Тохуутай ишиг өмнөөс нь харин

	Толгойгоо адилхан хөдөлгөж гэнэ.

	Уралдвал ч уралдъя! гэж ишиг санаад

	Урд хөлөө өргөж гэнэ.

	Өмнө нь байгаа нөгөө ишиг

	Уулгамч юм шиг дуурайж гэнэ.

	Элэглэж дооглов! гэж ишиг дургүйцээд

	Эр бяраа үзэлцэхээр шийджээ.

	Мөргөлдвөл ч мөргөлдье! хэмээн шуудраад

	Мөөжгөр эврээ сэжилж гэнэ

	Мөнөөх ишиг мөчөөгөө өгөхгүй

	Мөн л адилхан эврээ сэжилжээ

	Чадлаа тэгвэл үзэлцье! гээд

	Чанга дуугаар ишиг майлжээ

	Цаадах ишиг нь тоож дуугаралгүй

	Амаа дуугүй ангалзаж гэнэ.

	Эгдүүрхэж ихэрхлээ гэж ишиг уурлаад

	Эгцхэн цоройгоод хүчлэн мөргөсөн нь

	Том торхонд цалгих ус руу

	Толгойгоо шаан годройтон унажээ.

	Сүүлний нь үзүүрхэн дөнгөж цухуйн

	Сүйрэхийн аюулд ойрхон байтал

	Сүрхий тэнхээтэй ухна тааралдаж

	Торхтой усыг мөргөн унагаажээ.

	Дэндүү гэнэн энэ явдал

	Дээр үед тохиолдсон гэнэ

	Өөрийнхөө дүрсийг тольдон хардаг

	Өнгөт толь ч гараагүй цаг гэнэ.

	 

	1982 он

	ОЙН ШИНЭ ЖИЛ

	Шинэ жилийн баярыг

	Шижгэр гоёхон хийхээр

	Тал, ойн амьтад

	Тал бүрээсээ цугларчээ.

	Хангайн модондоо хамгийн бүдүүн

	Хавийн ойдоо бүхнээс өндөр

	Гачуур модыг шилэн авч

	Ганган гоё чимэхээр шийдлээ.

	Өргөст зараа гүйн явж

	Өнгийн навчнууд хэлхэж зүүлээ

	Сагсгар хэрэм шаламгайлж дүүлэн

	Самрын боргоцой бөнжийтөл уялаа.

	Алаг нүдэн туулай хүү

	Амтат лууван авчирч өлгөлөө,

	Ам цагаан хулгана ирж

	Атга, атгаар мэхээр хэлхлээ

	Гахай авгай хуухитнан явж

	Газрын үндэс ухаж ирлээ.

	Халиун буга харайн хурдалж

	Хаг, хөвд тойруулж зуллаа

	Бор гөрөөс түүний нь дээрээс

	Борог өвс цацлан чимлээ.

	Өндөр гачуурын мөчир бүхнийг

	Өнгийн гоёлоор өвч чимлээ.

	Хавийн цасыг дараа нь хамж

	Ханхар том өвгөн барилаа.

	Зулзаган нарийн мод бариулж

	Зургаадай таяг хийж өглөө

	Сэгсгэр боохой үнэртэн ирж

	Шинэ жилдээ оруулахыг гуйлаа.

	— Эвсэг, найртай олны наадмыг

	Ичгүүргүй чоно үймүүлж мэднэ

	Харанхуй болохоос өмнө та

	Харивал дээр! гэж бүгдээр хөөлөө.

	— Хөгжилтэй бүжгээ одоо эхэлье!

	Хөгжим хэн маань дарах сан билээ?

	Хүрэн баавгайгаас хүсэн гуйвал

	Хүлээж авах нь мэдээж хэрэг

	Баавгайн ичээн дээр цөмөөр очиж

	Байдаг чадлаараа дэвхцэн хашхичлаа.

	Ужиг нойрноос баавгай сэрж

	Ууртай нь аргагүй хүрхэрч ирээд

	Учир юуг ухан ойлгоод

	Уяхан хөгжимчнөөр суухаар шийдлээ.

	Хөндий хожуул тэврэн авчирч

	Хөөмийлөх аядан дэлдэн үрлээ.

	Бүх л амьтад түүний аянд

	Бүжиг наадам хийж хөгжлөө.

	Ойн шинэ жил—энэ онд

	Онц наргиантай ингэж боллоо 

	Олон амьтад дараа жил

	Ахин цуглахаар хэлэлцэн тарлаа.

	 

	1982 он

	ААЛЗНЫ ТОР

	Хоёр өвсний

	Хооронд тэлж

	Ховдог аалз

	Тор нэхэв.

	Бүдүүн ялаа

	Дүнгэнэж ирээд

	Бөхөлсөн торыг

	Дөнгөж хараад:

	«Даажин дүүжин»

	Сайхан наадах

	Даан ч гоёхон

	Савлуур! гэж бодоод

	Хэд дахин

	Тойрч сонирхов

	Хэсэг саатан

	Тоглохоор шийдэв.

	Уран торыг

	Сүлжсэн утсыг

	Урт хөлөөрөө

	Шүүрэн атгав.

	Савлан савчин

	Наадах нь байтугай

	Салахын аргагүй

	Наалдан эхлэв.

	Хүнсээ барих

	Занга тавиад

	Хүлээж нуугдсан

	Зальт аалзны

	Хэрэг зорилго

	Бүтэх нь тэр!

	Хэрсэн торны

	Учир нь энэ!

	 

	1980 он


ШОРГООЛЖНЫ ЗАН

	Олон шоргоолж

	Овооролдоно

	Орон, гаран

	Шавааралдана.

	Навч, нахиа

	Зууж гүйлдэнэ

	Нааш цаашаа

	Зөөж жийлдэнэ.

	Орох нүхээ

	Таглаж эхэлнэ

	Онгорхой бүхнээ

	Бөглөж бэхэлнэ.

	Дулаан өдөр

	Дураараа тэнэдэг

	Улаан шоргоолжны

	Үймрэх учиртай

	Сэрүүн салхи

	Сэржигнэн үлээв

	Ширүүн бороо

	Шижигнэн шаагив.

	«Үүдээ» бэхэлсэн

	Ажилч шоргоолж

	Үерийн бороонд

	Алзах нь үгүй.

	«Өрхөө» бөхөлсөн

	Ажигч тэд

	Үлээх шуурганд

	Ажрах нь үгүй.

	Авхаалжит цовоо

	Шоргоолжны араншныг

	Ажиглаж мэдвэл

	Амьдралд ашигтай.

	 

	1980 он

	 


ЯСТ МЭЛХИЙ ЯМАА ХОЁР

	Яст мэлхийн явахын удааныг

	Ямаа хараад ихэд гайхаж

	— Ийм залхуу амьтан байдаг аа

	Ичиг, ичиг гэж шоолон майлжээ.

	Ямбатай мэлхий харин тэгтэл

	Ясан хуягаасаа толгой өлийлгөн

	Сахал ихт ямаа руу дөхөж

	Сандарч яарсан өчүүхэн ч янзгүй:

	— Урт настай төрсөн болохоор

	Учиргүй тэвдэж гүйдэггүй дээ, бид!

	Гэрээ нуруундаа үүрсэн болохоор

	Гэгээ тасарсан ч айдаггүй дээ, бид!

	Яргуй харахаараа шөвөлзөн гүйдэг

	Ямаанууд харин ичмээр байдаг

	Хонин сүргийг хошуучлан харайдаг

	Ховдог ямаанууд зовмоор байдаг.

	Мэлхий авгай ингэж хэлээд

	Урагшлах замдаа хөдөлсөн гэнэ

	Мөлхөж явсан ч дэлхийг тойрчих

	Урт настай нь сайхан юм даа.

	 

	1980 он

	АМЬТДЫН АЯ ДУУНЫ НААДАМ

	Намагт талын

	Наахнатай

	Замагт голын

	Цаахнатай

	Наргиантай сайхан

	Наадам болж байна

	Нарийн бүдүүн

	Олон хоолойгоор

	Амьтан бүхэн

	Ар араасаа

	Амдан авч

	Ая дуугаа өргөж байна.

	Таван хошуу мал

	Тавиун сайхнаар

	Энэ наадмын дууг

	Эхлэнхэн

	Эгшиглэнхэн хангинууллаа.

	Үхэр

	Өөрөө түрүүлж босоод

	Сүүлээ өргөсхийж

	Сүвээ, бөөр нь бүлхэлзэн

	Өнгө бүдүүвтэрхэн

	Өмбүү, өмбүү! гэж

	Үнэн сэтгэлээсээ

	Үргэлжлүүлэн

	Мөөрөн, мөөрөн дууллаа.

	Тэмээ

	Тэндээс

	Түүнийг нь өлгөж аван

	Тэнгэрийн хаяа руу өлийн гоохойж

	Дээгүүрхэн шиг эхлэн

	Гуун, гуун! гэж

	Гудиггүйхэн

	Гунганан, гунганан буйллаа.

	Адуу бүүр

	Ам нэлээд халчихсан

	Толгой хаялан

	Товор, товор алхалснаа

	Ийн ха, ийн ха! гэж

	Эвлэгхэн нь аргагүй

	Их л цуурайтайгаар

	Цангинуулан

	Жингэнүүлэн

	Янцгаалаа.

	Хонь, ямаа хоёр

	Хоршиж дуулах санал гаргаад

	Хотондоо эвсэг байдаг шигээ

	Хоёулаа тун найрсаг дотноор

	Хоёр талаасаа шахаж зогсоод

	Хоолойгоо засангуут л

	Маа маа, маа маа! гэж

	Магтмаар

	Бахадмаар

	Маш нийлэмжтэй

	Майлан майлан дууллаа.

	Энэ хоёрын

	Энхрийлэм дуунд

	Их багагүй

	Уяслаа.

	Баяслаа.

	Уярсандаа болоод зарим нь

	Уйллаа

	Хайллаа.

	Уулын буга

	Урт хүзүүгээ сунган, сунган

	Усгал хоёр нүдээ тунгалгаар бүлтэлзүүлэн

	Урд цаст уулын оройг дүүхийн ширтээд

	Удаанаар үргэлжлүүлэн

	Урамтай цээлхнээр

	Уянгалуулан

	Хангинуулан

	Урамдан зогслоо.

	— Ахин та аялаач!

	— Дахин бас дуулаач! гэж

	Ая дуунд нь уярсан олон

	Эндээс

	Тэндээс

	Босон, суун

	Их л хүндлэн

	Ам амандаа

	Хүслээ

	Хүлээлээ.

	Саарал буга

	Саяын урилгад баяртай нь аргагүй

	Сайхан биеэ гунхалзуулан

	Салаа эврээ дэнхэлзүүлэн

	Ахиад л

	Алсын алсад цуурайтуулж

	Асга хадыг доргиулж

	Уртаар уянгалуулан

	Улам ч дорвилог

	Гоёхноор

	Уяхнаар урамдлаа.

	Хан тайгын чимэг болсон

	Хангал бугын

	Хангинах уяхан дуу

	Аглаг хангайг цочоох

	Анчин эрсийн

	Алаг зүрхийг уяруулдаг нь

	Аргагүй бүр

	Үнэн юм

	Сонин юм.

	Эрээн муур

	Энэний дараа

	Эрхлэнхэн

	Эвхрэн зогсоод

	Мяу, мяу! гэж

	Маяглангуй

	Аяглангуй

	Мяулан гилжийлээ.

	Галуу яаралгүйхэн алхаж

	Өргөн сарвуугаараа

	Өмнөх тойрмынхоо усыг

	Пад пад алгадсанаа

	Гаа-га, гаа-га!

	Ганганалаа.

	Гунганалаа.

	Гоорон тахиа

	Го-гоо, го-гоо!

	Гоёхон дууллаа.

	Уяхан донгодлоо.

	Будаа, тариагаа булаалдаж

	Будилаан маргаан үүсгэдэггүй бол ч

	Бузгай сайн дуучны нэг юм! гэж

	Сэм сэмхэн

	Энд тэнд

	Шивнэлдэн ярилцлаа.

	Гэтэл

	Гэв гэнэтхэн

	— Дуулаач! гэж би гуйлгадаггүй

	Дуулъя! гээд дуулдаг! гэж

	Хэрээ

	Хэний ч уриалгагүй сүр пархийн босоод

	Хэлсэн ёсоороо

	Хэр чинээгээрээ

	Гуага, гуага

	Гуагчин тонголзлоо.

	Гудиггүй нь сайхан юм

	Мэлхий дараа нь

	Мэхэгнэн дэвхэрч ирээд

	Мэддэгээрээ

	Чаддагаараа

	Ваага, ваага

	Ваагачин байснаа

	Мэхэлзэн

	Дохилзон ёсоллоо

	Гуниггүй нь гайхам юм.

	— За одоо

	Жаахан намдаарай, чимээгээ!

	Загас гуайн

	Ээлж боллоо, сонсоцгоо! гэлээ.

	Загасны ая дууг

	Сонирхоно гэтэл

	Заламгай нь л тэрүүхэндээ

	Дэлбэлзлээ

	Далбалзлаа.

	Дуулах нь байтугай

	Дуу ч гарсангүй ээ.

	Аялах нь байтугай

	Анир ч сонсогдсонгүй ээ.

	— Бүхий олноороо хөгжиж байхад

	Наадмын дуугүй бол эвгүй!

	Бүгд цөмөөрөө нижигнэж байхад

	Наргиа хөөрөөгүй бол тусгүй!

	За тэгэхдээ

	Загас жараахайн

	Дуугардаг ч үгүй

	Дуулдаг ч үгүйг

	Дуулим хорвоогийнхон

	Олноороо мэднэ

	Одоо тэгэхлээр

	Ойн баавгай гуайн ээлж! гэж

	Шаазгай

	Шахтаналаа

	Шар шувуу

	Бөвтнөлөө.

	Байзнасхийтэл

	Баруун талаас

	Баавгай түгдэгнэн бослоо.

	Хөндий том хожуулыг

	Хөгжим болгон бариад

	Урт гишүүгээр

	Ур муутайхан үрээд

	Аянд нь өөрөө ч уяран

	Аягүй бүдүүнээр

	Хүр, хүр

	Хүржигнэн дууллаа.

	Хол, хол алхаж

	Хойд хөл дээрээ босож

	Хосгүй сонин

	Бүжиглэлээ

	Жүжиглэлээ.

	— Баавгай гуай ер нь

	Баргил хоолойтой

	Бас тэгээд хөгжимчин

	Багагүй бүжигч, жүжигч

	Найрыг хөгжөөх

	Наадмыг дэгжээх.

	Алиа наргиантай

	Амьтны нэг

	Аргагүй мөн юм! гэж

	Үзэгч олон

	Үүгээр

	Түүгээр

	Гайхан шагшрав.

	Олны цэнгээн

	Оройн нар хүргэлээ

	Амьтан бүхэн

	Ая дуугаа өргөлөө.

	Дуулсан, түрсэн

	Аль, алины нь ам

	Дуундаа, дугараандаа

	Аргагүй л халжээ.

	А, тэгтэл:

	— Наадам дэгтэй

	Наргиан цэгтэй

	Таван хошуу мал

	Өвс, усаа базаана.

	Тал, уулынхан

	Хүнс, хоолоо зэхнэ.

	Ажил төрлөө хоцроов!

	Аливаа үйлсээ хохироов?

	Ард чинь

	Ач гуч чинь хүлээж суугаа

	Аль ч газар

	Ажил хөдөлмөр өрнөж байгаа! гэж

	Наадмын ахмад

	Наргианы ахлагч

	Номхон зантай заан гуай

	Намбатайхан

	Намхан дуугаар

	Нар хэвийснийг

	Найр цэглэснийг санууллаа.

	Талаас, тайгаас

	Холоос, ойроос

	Тал бүрээсээ цугларагсад

	Хөхиүн баяртайгаар

	Хөгжил баясгалантайгаар

	Шууд л босоцгоолоо.

	Суудал өндөрлөлөө.

	Сэтгэл сэргээсэн

	Итгэл бадраасан

	Урамтай

	Журамтай

	Эхлэлтэй-төгсгөлтэй

	Амьтан олны наадам

	Ашид мартагдамгүй

	Аргагүй сайхан болов оо.

	Ая дуу нь

	Чихэнд хоногшин үлдэв ээ.

	 

	1982 он


ТАХИА

	Хашаан дотор

	Хэдэн тахиа

	Гоо-го, гоо-го

	Гарч, ороход

	Гар хараад

	гоо-го, гоо-го

	Үүр цаймагц л

	Өндийж өлийнгөө

	Гоо-го, гоото

	Өдөр ч, шөнө ч

	Өнөө л хэлээрээ

	Гоо-го, гоо-го

	Хаана ч гэсэн

	Халширч цөхөртөл

	Гоо-го, гоо-го

	Түмэн үед ч

	Түүнээ л давтан

	Гро-го, гоо-го

	Хоол нэхэхээс цааш

	Хоолой тахианд заяасангүй ээ

	Холхон ч нисэж дүүлэх

	Жигүүр ч бас ургасангүй ээ

	 

	1998 он


ИЛЖИГ

	Тээрэмд эргэсэн илжиг

	Тэнхээ суудаг гэдэг

	Тэжээж тахисан илжиг

	Гүзээ нь сунадаг гэлцдэг.

	Хүч тэнхлүүн илжгийг

	Ачиж эдлэх орлоготой

	Гүзээ сунасан илжгийг

	Арчилж бордох зарлагатай.

	 

	1972 он

	БААВГАЙН ХОЁР ӨНГӨ

	Туйлын баавгай

	Дун цагаан үстэй

	Хөвчийн баавгай

	Хүрэн борхон зүстэй.

	Төрөл нэг

	Энэ хоёр баавгай

	Төсөөгүй зүсээр

	Төрж гардаг нь учиртай.

	Цасан цагаан хөнжил нөмөрсөн

	Цалин мөнгөн хүйтэн туйлд

	Баавгайн өнгө бараан байвал

	Барааны холоос хэн ч харна.

	Тийм болохоор цаст туйлын

	Тэрмэн цагаан өнгөнд зохицож

	Аглаг тэндхийн амьтан бүхэн

	Аргагүй цагаан төрдөг байна.

	Өтгөн ойгоор өвч хучигдсан

	Өгөөмөр баялаг хөвч ууланд

	Хэнэггүй баавгай цайвар байвал

	Хэн ч гэсэн харах болно.

	Тийм болохоор өтгөн хөвчийн

	Тэрхүү бараан өнгөнд зохицож

	Тайган хөвчийн амьтан бүхэн

	Тодгүй бүдэг зүстэй байна.

	Туйлын баавгай

	Дун цагаан өнгөтэй

	Хөвчийн баавгай

	Хүрэн борхон зүстэй.

	Төрөл нэг

	Энэ хоёр баавгайн

	Төсөөгүй өнгөтэй

	Төрдгийн учир энэ!

	 

	1980 он

ИШИГНИЙ ЭНДЭЛ

	Ишиг хүү

	Толгойгоо тольдов

	Ихээ том

	Эвэр харагдав.

	«Уулын бугын

	Урт эвэртэй

	Ургаа эвэр минь

	Адилхан юм!» гэж

	Томоогүй ишиг

	Сайрхан бодлоо

	Томоо ухнатай ч

	Саймшрах боллоо.

	Хөвчийн буга

	Өлөн чоныг

	Хүчит эврээрээ

	Үхтэл мөргөсөн

	Бахархам гавьяа нь

	Агшнаа түглээ.

	Балчирхан ишгэнд

	Атаархал төрлөө.

	Хороо байрнаасаа

	Эртлэн гарлаа

	Холын ой руу

	Хурдлан хүрлээ.

	Хөх чоныг

	Хайсаар оллоо

	Хүү мөргөхөөр

	Гүйсээр очлоо.

	«Аяндаа ирсэн

	Амтат хоол!» гэнгүүт

	Араатан чоно

	Хапхийн үмхэв.

	Эвэр бүхний

	Эн чадал

	Ижилхэн байдаггүйг

	Ухаарч мэдээгүй

	Гэнэн ишигний

	Гэнэдсэн харамсалтай

	Гэмшин тунгаавал

	Хэнд ч хэрэгтэй.

	 

	1983 он

	 


«ӨВЛИЙН ТУХАЙ» ЗОХИОН БИЧЛЭГ

	Цантай цагаан

	Ойн сургуульд

	«Цастай өвөл»

	Зохион бичлэг

	Ойрмог үед

	Боллоо

	Олон ч «сурагч»

	Оролцлоо.

	Тэнд цугларсан

	Амьтны үрс

	Тэр энэгүй

	Ав адилхан

	Мэдлэгээ харуулж

	Бичихийн төлөө

	Мэдэхийнхээ хэрээр

	Мэрийлээ.

	Чанартай дүн

	Тавиулахын төлөө

	Чадлынхаа хэрээр

	Чармайлаа.

	Навч, цэцэг найгасан

	Нарлаг зуны дараагаар

	Самар, жимс сагсайсан

	Шаргал намрын сүүлчээр

	Өлчир баавгайнхан

	Үүрэндээ орж

	Өвөлжингөө л

	Нойрсдог болохоор

	Цагаан цас

	Талыг бүрхэж

	Цалин мөс

	Голыг бүрж

	Жавхаалаг жаалууд

	Цана, чаргаар гулгадаг

	Чандага, туулайн

	Чавхадсан мөр тодордог

	Өвлийн сониныг

	Тэд үзээгүй ээ

	Өдөн цасыг

	Тэгэхээр хараагүй ээ.

	Тийм болохоор

	Дэлдэн бамбаруушууд л

	Дэлгэж тавьсан

	Дэвтэр дээрээ

	Үзгийнхээ үзүүрийг ч

	Хүргэсэнгүй

	Харандааныхаа мөрийг ч

	Гаргасангүй.

	Хуудас бүр нь

	Цагаанаараа

	Хошуу унжуулж

	Царай дарлаа

	Гэлээ ч:

	Будаа идэж

	Бусдаас хуулаагүй юм

	Бултахыг бодож

	Булзаж хуураагүй юм.

	Бүх баавгайхан

	Хүйтэн өвөл

	Бөх ичээнд

	Хавар болгодгийг

	Хандгай багш

	Харуут ухаарч

	Зохион бичлэгээс

	Зориуд чөлөөлж

	Өвлийн тухай мэдэхийг

	Бамбаруушид даалгалаа

	Өөрсдийн хэрээр туслахыг

	Бидэнд бас зөвлөлөө.

	 

	1982 он


БААВГАЙН ОВООХОЙ

	— Өвсөөр хийсэн овоохой

	Үнэхээр тохилог байдаг! гэж

	Хаанаас ч юм бэ, баавгай

	Хальт мөлт сонсоод

	Хөндийн өвсийг хадаад

	Хөвсгөр овоохой босгож гэнэ

	Өнөд ашиггүйд тооцож

	Өвлийн ичээгээ дарж гэнэ.

	Эхний цасан будрахад

	Ихийн их тохилохоор

	Гал өрдөн үлээтэл нь

	Ганган овоохой нь шатаж гэнэ.

	Азаар, мань баавгай

	Амь зулбан зугтаж

	Булж дарсан ичээгээ

	Буруулж харан ухсан гэнэ.

	 

	1977 он

	ХАМГААС ТЭМДЭГТЭЙ ГАЗАР

	Өвлийн хатууг санаж

	Өдөр, шөнөгүй зүтгэж

	Хөөрхий нэгэн хулгана

	Хөеө, ноохой цуглууллаа.

	Хэсэг үүлний сүүдэр

	Хээтэж буусан хонхрыг

	Хамгаас тэмдэгтэйд тооцож

	Харин түүнээ овооллоо.

	Идэр ес жаварлаж

	Идэх хүнс ховордоход

	Намар нөөцөлсөн хөеөгөө

	Амар зажлахаар очлоо.

	Өнгөт цасан нөмрөгтэй

	Өргөн тал цэлийн

	Үүлэн сүүдрээр тэмдэглэсэн

	Өнөө хонхроо олоогүй гэнэ.

	 

	1977 он


ЯМАР АМЬТАН БАЙВ?

	Амьтдын тухай

	Соньхон кино

	Арын клубт

	Саяхан гарсан юм.

	Эрээн муур минь

	Миний дэргэд

	Их л тохитой

	Эрхэлж суулаа.

	Саруул танхимын

	Чимээ намслаа

	Сайхан кино

	Дурайж эхэллээ.

	Хүрэн баавгай

	Хүрхэрч харагдана

	Хөвчийн чоно

	Архирч үзэгдэнэ.

	Түнтгэр гахай

	Цүгдгэнэнэ.

	Түнжгэр дорго

	Түгдгэнэнэ.

	Уулын буга

	Урамдана.

	Уурт шилүүс

	Дүрэмдэнэ.

	Хэрэм модонд

	Дүүлж намина

	Хэрээ дээгүүр нь

	Гуаглаж ниснэ.

	Олон амьтад

	Хойно хойноосоо

	Онцгой сайхан

	Тодорч байна.

	Гэтэл харин

	Гэнэхэн муур минь

	Гэв гэнэтхэн

	Үсэрч дүүллээ

	Дэлгэж татсан

	Дэлгэцийн даавууг

	Тэр чигээрээ

	Базалж аваад

	Умайтал

	Хумайтал

	Урлаа

	Тастлаа.

	Угаасаа түүнд

	Ухаан алга.

	Яагаад муур

	Гэнэт үсрэв?

	Ямар амьтан

	Тэнд тодров?

	Хэлэх хэрэг

	Юу сан билээ!

	Хэн бүхэн

	Мэдэх юм чинь.

	 

	1982 он

	ХОЁР ТАХИАНЫ МАРГААН

	Эрэгчин, эмэгчин хоёр тахиа

	Ихийн их маргаж гэнэ

	Өндгөө хэн нь дарах вэ? гэж

	Өчнөөн төчнөөн сөргөж гэнэ.

	Эцэс сүүлдээ эмэгчин тахиа нь

	Ийм ухаан сийлж гэнэ.

	— Өндгөө хоёулаа өнхрүүлж эргүүлээд

	Үзүүр нь харсан нь даръя! гэжээ.

	— Хосгүй санал! гэж эрэгчин нь дэмжээд

	Хоолны чингэлэг өөд хоёулаа харайжээ

	Бөндгөрхөн өндгөө ээлжлэн эргүүлсэн нь

	Бөмбөрсөөр сүүлдээ газарт унажээ.

	— Чи дарах бол уу?, би дарах бол уу? гээд

	Чингэлэг дээрээсээ хоёулаа дэвхэрчээ

	Өндөгний үзүүрийг харах байтугай

	Үзэх ч юмгүйгээр бутарсан байжээ.

	Аль аль нь өндөг дарах

	«Адармаат» ажлаас ингэж мултарчээ

	Ашигтай, хортойн алиныг тунгаахгүй бол

	Азгүй тохиолдолд орох нь цөөнгүй ээ!

	 

	1978 он |

ХОЁР АЗАРГАН ТАХИА

	Хойд, урд хашааны

	Хоёр азарган тахиа

	Холоос бараагаа харалцаад

	Гоо-го, гоо-го алхлаа (Тэгэвч)

	Өөд, өөдөөсөө ихэмсэглэж

	Өндөр дуугаар хашхичсангүй ээ

	Өөр хоорондоо эрэлхэж

	Өөдгүй зодоон үүсгэсэнгүй ээ.

	Өө эрэн сөргөлцвөл

	Өд сөдөө уралцана

	Гоёхон өдөө тастчихвал

	Гоо үзэмжгүй навсайна.

	 

	1982 он

	 


ХОЁР ӨНДӨГ

	Тахианы хоёр өндөг

	Тар түр маргав аа

	— Маргаан юунаас үүсэв?

	Магадлах хэрэг ундрав.

	Дээрх хоёр өндгийг

	Дэлгүүрийн лангуунд тавихдаа

	Өөр, өөр зэргээр

	Үнэлсний улмаас үүдэж

	— Би чамтай эгнэхгүй! гэж

	Дээд зэрэгт нь эрэлхжээ

	Бид хоёр ихэр! гэж

	Доод дугаарт нь учирлажээ.

	Эхээс ихэр төрсөн

	Ижил хоёр өндөг

	Эрс тэсээр зэрэглэгдэж

	Ингэж маргасныг тунгаалтай.

	 

	1981 он

	 


Ойн СУРГУУЛЬД

	Олон хөөрхөн туулайн бөжин

	Ойн сургуульд сурах болов

	Ангийн багш аянчин галуу

	Анхны шавь нараа амдан угтав.

	Дэлбэгэр том байцайны навчин

	Дэвтэр эхлээд дэлгэж өгөв

	Урт нарийн лууван харандаа

	Урд урд нь дараалж тавив.

	Ховор гоёхон харандаа, дэвтрээ

	Цэвэр нямбай эзэмшихийг захиад

	Хэд хоноод галуу багш нь

	Хичээлийнх нь хэрэглэлийг шалгаж үзэв.

	Нэр бүхий дэггүй бөжин

	Нимгэн навчин дэвтрээ уржээ.

	Харин бас зарим нэг нь

	Харандаан луувангаа зажилж мэржээ.

	Үнэхээр тусгай харандаа дэвтрээ

	Үнгэж уран, мэрдэг явдал

	Ойр хавийн сургуульд биш

	Ойд тохиолдсон нь л яамай!

	 

	1980 он


ҮНЭГНИЙ МЭРИЙЛТ

	Олон төрлийн

	Шувуу өсгөдөг

	Онцгой нэгэн

	Ойн аж ахуйд

	Тарган тахиаг

	Асрах ажилд

	Талын үнэг

	Ажиллахыг хүсжээ.

	Боловсон хүчин

	Бондгор дорго

	Боломжийн талаас нь

	Боловсруулж судалжээ.

	— Амтат арвайн

	Агуулахын нярваар

	Анх эхлээд

	Авъя! гэсэн

	Аялаг хариу

	Амаар өгтөл

	Аргат үнэг

	Аягүй дургүйцэж: 

	— Арвай буудайн

	Агуулах сахих ч

	Ашиг багатай

	Ажил даа! гэснээ

	Тэрхэн дороо

	Шуудхан гарчээ

	Тэгээд бүүр

	Сураггүй болжээ.

	Аятайхан ажил

	Амлаж байхад

	Ажиллахыг бодолгүй

	Зугтдаг мөртөө

	Үржлийн тахианы

	Асрагч болохоор

	Үнэгний мэрийсэн

	Учир нь юу бол?

	 

	1982 он


ӨНДГӨНД ХҮРЭЭГҮЙ ҮНЭГНИЙ ҮГ

	Өлссөн үнэг өл залгахаар

	Өөд уруугүй өдөржин шогшоод

	Өндөр модны өтгөн мөчир дээрх

	Өндөгтэй үүрийг үзэж гэнэ.

	— Чадлаа гарган үсэрч хүрээд

	Цадталаа сайхан үмхэнэ дээ! гэж гүнгэнээд

	Ухасхийн өндөг өөд үсэрлээ гэсэн нь

	Ургаа чулуу руу өнхөрч унаад

	Сарьсан хамрынхаа сайран хоншоорыг

	Шалба татсан шагнал хүртжээ.

	— Өлзийгүй муусайн өөдгүй өндөгнүүд

	Үнэгний хүүг үзтэл дөнгөнө үү! гээд

	Ахиад өндөг өөд цовхорлоо гэсэн нь

	Ар дагзаараа хожуул дээр унаж

	Ухаан нь уймарч хэсэг хэвтээд

	Ухасхийгээд босох гэсэн нь хөл нь туйвжээ

	— Хэр чадлаа хэтрүүлж үнэлбэл

	Хэрэг тарьдаг хэзээний үгтэй! гэж

	Эх шаазгай эрвэн дэрвэн

	Ихээхэн доогтойгоор эргэлдэн шахтнажээ.

	— Өндөр өөд үсэрч зовлон удахгүйгээр

	Өчнөөн хоол зооглосон л доо би

	Ядаж тэр ялбагар өндөгнүүд чинь

	Ялзарсан байх, яамай даа! гэж нэрэлхээд

	Ялагдсанаа мэдэж зовсон үнэг

	Яарч сандран шогшиж холджээ.

	 

	1978 он


ХҮҮ ҮНЭЭ ХОЁРЫН ЯРИА

	Халуун намрын нэгэн улиралд

	Хаана ч юм бэ, хэзээ ч юм бэ

	Хүү, үнээ хоёр уулзаад

	Хүүрнэн ярьсан удаа байна.

	— Өвлийн хатууд бэлтгэнэ гэж

	Өөрийн хүчийг барахгүй

	Хашаа хороо барина гэж

	Хамаг хөлсөө урсгахгүй

	Үнээ чамд ерөөсөө

	Өвс зэхэж чадахгүй

	Томоогүй хүү ингэж хэлэв.

	Томоо эвэрт үнээ тэгэхэд

	— Өтгөн цагаан сүүгээ би

	Үүнээс хойшид өгөхгүй дээ.

	Өтгөн сүүгээ өгөхгүй бол

	Өрөм, тараг ч ярихгүй дээ.

	Өөдрөг сайхан ажилтай

	Өөр малчныд очъё би гэж

	Томоо эвэрт үнээ мөөрөв

	Томоогүй хүү эргэцүүлж бодоод:

	— Хашаа хороогоо бэлтгэж

	Хахир хүйтнээс хаацайлна гээд

	Хурц сүхээ нэмж үрэв

	Урт хөрөөгөө солбиж гарав.

	Өвс тэжээл нөөцөлж

	Өвлийн бэрхээс хамгаална гээд

	Гар хадуураа ирлэж эхлэв

	Ганган хамуураа ишилж бэхлэв.

	Үүнийг хараад үнээ

	Өег тавтай нь аргагүй

	— Өтгөн сүүгээ үргэлж өгнө.

	Өөр малчныд очихоо больё гэж

	Өмбүү өмбүү мөөрч сүжрэн

	Өвс, усандаа бэлчиж идээшлэв.

	Хөгтэй хүү, үнээ хоёрын

	Хүүрнэх яриа үүгээр төгсжээ.

	 

	1974 он

	 


ТУУЛАЙН ЭВЭР

	— Туулайг олонтоо харлаа

	Туйлгүй аймхайг нь өрөвдлөө.

	Хоёр нүд нь бүлтэлзээд л

	Хонхор бөөр нь төмбөлзөөд л

	Харсан бүхнээсээ нуугдаж

	Хярж хэвтэх нь хөөрхийлмөөр

	Хурц эвэртэй л болгочихвол

	Хулчийж айдгаа болино доо. 

	Дүү минь ингэж ярилаа

	Туулайг ихэд өрөвдлөө.

	Бодолд би орлоо

	Боломжийн арга эрлээ.

	«Бүх туулайг аяар нь

	Бөх зүрхтэй болгошгүй ч

	Ганц туулайд боловч

	Ган эвэр хийж өгье

	Араатан, жигүүртний алинаас ч

	Айхаа тэр болиг!»

	Даруйхан ингэж шийдлээ

	Дархны багажаа ойртууллаа.

	Бодолд дахин орлоо

	Боломжийн арга биш байна.

	Хулчгар зоригийг нь чангалаагүй цагт

	Хурц эврийн хэрэг юун

	Аймхай занг нь арилгаагүй цагт

	Алд эврийн нэмэр юун!

	Борхон зүрхийг нь дархлах гэхэд

	Ур дутаж хүчрэхгүй байна

	Бодол, санааг нь чангалах гэхэд

	Ухаан хүрэлгүй байна.

	Залуу халаа багачууд минь

	Залгамж дараа үе минь

	Борхон зүрхийг байтугай

	Бодох тархийг ч гэсэн

	Солихыг хэн байг гэх вэ

	Сорихыг хэн боль гэх вэ

	Дүүдээ ингэж хэллээ

	Дүнсийж тэр, нэгийг бодлоо.

	 

	1983 он

	 


ЮМ БҮХЭН УЧИРТАЙ

	Чихгүй туулай

	Бөхгүй тэмээ

	Саваргүй бар.

	Эвэргүй буга

	Өдгүй шувуу

	Шүдгүй чоно

	Сүүлгүй үнэг

	Сүүгүй үнээ

	Туулай гэхэд

	Тун хэцүү!

	Тэмээ гэхэд

	Мөн хэцүү!

	Бар гэхэд

	Бас хэцүү!

	Буга гэхэд

	Бүр хэцүү!

	Шувуу гэхэд

	Шууд хэцүү!

	Үнэг гэхэд

	Үнэн хэцүү!

	Үнээ гэхэд

	Тун хэцүү!

	Туулайн сонор

	Чихэндээ

	Тэмээний тэнхээ

	Бөхөндөө!

	Барын хүч

	Савартаа!

	Бугын чимэг

	Эвэртээ!

	Шувууны нисэлт

	Өдөндөө!

	Чонын агналт

	Шүдэндээ!

	Үнэгний хууралт

	Сүүлэндээ!

	Үнээний сүү

	Дэлэндээ!

	Гадаад өнгөний

	Ганганд бишрэгч л

	Гайхам дотоод

	Чанарыг үзэлгүй

	Туулайн чихийг

	Дэлдгэр гэнэ

	Тэмээний бөхийг

	Түнтгэр гэнэ

	Барын саврыг

	Саргар гэнэ

	Бугын эврийг

	Дэргэр гэнэ

	Шувууны өдийг

	Өрвөгөр гэнэ

	Чонын шүдийг

	Арзгар гэнэ

	Үнэгний сүүлийг

	Сэгсгэр гэнэ

	Үнээний дэлэнг

	Сэргэр гэнэ.

	Өнгөний цаана

	Үнэн далд!

	Үнэ цэнэ нь

	Тэнд нууц!

	 

	1970 он

	 


УУЛЫН ДЭЛГҮҮРТ

	Жирэлзэн урсах горхины тэртээ

	Зэрэглээнд сүүмэлзэх уулын хажууханд

	Элдэв ногоогоор элбэг баян

	Ихээ том дэлгүүр нээгджээ.

	Гаргууд тохитой энэ дэлгүүрт

	Гавшгай туулай худалдагч хийнэ.

	Буудай, арвайг оготно аваад

	Бувар, бувар бувтнаж амтална.

	Хөх яргуйнд ямаа цадаад

	Хөх нь чинэрэн саамширч буцна.

	Манжин, лууван бөжин аваад

	Өнжин хонон тухлан зажилна.

	Тэртээ холоос тэмээ ирээд

	Тэгнээ, тэгнээгээр шавагтай буцна.

	Цүндгэр гахай үндэс үүрэн

	Цүлхэг цүлхэг шогшиж одно.

	Адуун сүргийн адат унага

	Агь, хиаг худалдан авна.

	Саарал хэрэм намьж ирээд

	Самар, жимс цөмж саатна.

	Өглөөний нарнаас үдэш болтол

	Үнэндээ энд хөл ихтэй.

	Хөеө захисан борхон хулганыг

	Хүрч ирэхэд нь бэлэн л байна.

	Уулын хандгайг хөвд захиалахад

	— Удалгүй ирж аваарай! гэнэ

	Худалдагч туулайн саналын дэвтэр

	Хуудас бүр нь сайшаал дүүрэн!

	Өлөн чоно л нэг өдөр

	Өөхтэйхөн мах өгөөд орхи! гэсэн юм.

	— Хээрийн дэлгүүр маань махны зориулалтгүй

	Хэрэгцээт ногоогоо авна уу? гэхэд нь

	— Эрэлт, хүсэлтэд ингэж хандвал

	Ихээхэн яриатай гэж зангаж агсран

	Араа шүдээ арзайн хавираад

	Айхавтар шуугиан дэгдээсэн гэнэ.

	Ухваргүй ийм худалдан авагч

	Уулын дэлгүүрт л учирсан нь яамай!

	 

	1979 он

	[image: Image]



	



	ИШИГНИЙ АРГА

	Ишиг, хурган сүрэг

	Өргөн талд идшилдэг

	Эвхгэр саарал чоно

	Өглөө, үдэшгүй эргэдэг,

	Ухаант ишиг тэгтэл

	Учиртай арга сэдэв

	Урт хавтгай банзан дээр

	Урлаж ингэж сийлэв.

	«Араатан, жигүүртэн алины ч

	Амь насанд аюултай

	Айхавтар зуудаг нохой

	Аялж ирснийг мэдэгдье!»

	Ийм бичигтэй пайзыг

	Орчин тойрондоо хатгажээ.

	Эрхэмлэж уншсан боохой

	Ойртож зүрхлэхээ больжээ.

	 

	1980 он


МЭЛХИЙ ДУУЧИН

	Будант царамд

	Буга урамдана

	Хөвчийн модонд

	Хөхөө хөвшинө.

	Нуурын усанд

	Нугас ганганана.

	Тавиун талд

	Тогоруу дуугарна.

	Таван жингээр

	Тахиа донгодно

	Зам дагаж

	Царцаа царгина

	Жам жамаараа

	Цөм дуулна.

	Гэлээ ч тэд

	Сайн дуучин гэж

	Хэзээ ч өөрийгөө

	Магтаж яваагүй.

	«Хорвоод би л

	Хосгүй дуучин» гэж

	Намгийн мэлхий л

	Намжирдах нь бий

	Ичгүүргүй амьтан л

	Өөрөө өөрийгөө

	Энгүй дээгүүрт

	Өргөдөг байнам.

	 

	1970 он


ХЭНИЙ ХЭН БЭ! ХЭЛЭЭРЭЙ

	Олон амьтны

	Энхрий үрс

	Ойн сургуульд

	Идэвхлэн сурдаг.

	Түнэр тайгын

	Дүнзэн байшинд

	Дүнгийн хурал нь

	Саяхан болоход,

	Хөөрхий үрсийнхээ

	Сурлагыг сонсохоор

	Хөөрөн баяссан

	Хөгжүүн амьтад

	Уулаас, талаас

	Уван, цуван

	Урилга ёсоор

	Хүрэлцэн и^лээ.

	— Хэний аав, ээж

	Хэн, хэн ирснээ

	Хэлж бүртгүүлээд

	Суугаарай! хэмээн

	Эцэг эхийн

	Хороон дарга^

	Эрээн ирвэс

	Ирц бүртгэлээ.

	Улирал дараалан

	Онц сурдаг

	Угийн хичээнгүй

	Ухаалаг Зорголын (Иль)

	Аав Тураг

	Ээж Согоо

	Нүүр бардам

	Эртлэн ирээд

	Нүүрийн суудалд

	Эхлэн суулаа.

	Сахилга сайтай

	Салаан дарга

	Шагналд ордог

	Саарал янзаганы

	Аав Гур

	Ээж Зүр

	Урам баяртай

	Удаахан нь ирээд

	Урдуур эгнээнд

	Тохилон суужээ.

	Таван хошуу мал

	Давхин, шогшин

	Тавиун бэлчээрээсээ

	Дараахан нь иржээ

	Унаганы:

	Аав Азарга

	Ээж Гүү

	Тугалын:

	Аав Бух

	Ээж Үнээ

	Ботгоны:

	Аав Буур

	Ээж Ингэ

	Хурганы:

	Аав Хуц

	Ээж Эм хонь

	Ишигний:

	Аав ухна

	Ээж Эм ямаа

	Ингэж бичээд

	Эгцлэн харвал

	Ирсэн амьтад

	Цувран зогсжээ.

	— Айлын нохой гуайн

	Ажил барагдах, биш дээ

	Алив та, наашаа ирээд

	Түргэн бүртгүүлчих! гээд

	Гөлөгний:

	Аав Азарган нохой

	Ээж Жингэр (гэж бичсэн)

	Бамбаруушийн:

	Аав Эвш өтөг

	Ээж Шармаахай

	Ходолын: (хандгайн)

	Аав Манж

	Ээж Сүндэс

	Хугашийн: (цааны)

	Аав Этэр

	Ээж Мянжиг

	Цагаан зээрийн янзаганы:

	Аав Ооно

	Ээж Шаргачин

	Хар сүүлт зээрийн янзаганы:

	Аав Манхим

	Ээж Сартагчин

	— Зээр та нарыг

	Зэрвэсхэн харвал

	Андуурна.

	Эндүүрнэ.

	«Хар сүүлт»

	«Цагаан зээр» гэдэг

	Харин ч зохисон

	Нэр юм уу гэснээ:

	Аргалийн хурганы:

	Аав Угалз

	Ээж Аргаль

	Янгирын ишигний:

	Аав Тэх

	Ээж Янгир

	Энэ хоёрын

	Ээжээрээ овоглодгийг

	Эрээн ирвэс

	Ихэд сонирхсоноо:

	— За одоо

	Дараа, дараагийнх нь

	Залгаж бүртгүүлээд

	Ороорой! гэлээ.

	Мөндөлийн:

	Аав Бурхи

	Ээж Тарч

	Булганы зулзагын:

	Аав Эргис

	Ээж Эвшхэс

	Минжийн зулзагын:

	Аав Минж

	Ээж Минжүүхэй

	Борын (Халиуны)

	Аав Бойр

	Ээж Ив

	Бөхөнгийн янзаганы:

	Аав Гирээ

	Ээж Хэрэгчин

	Муурын зулзагын:

	Аав Мий

	Ээж Мигуй

	Гаварын:

	Аав Азарган үнэг

	Ээж Өлөгчин үнэг

	Ногуулын:

	Аав Азарган шилүүс

	Ээж Эмэгчин шилүүс

	Ганьсын (Доргоны)

	Аав Мангис

	Ээж Гангис

	Зурамны гөлчгийн:

	Аав эр зурам

	Ээж эм зурам

	Ирвэс дарга

	Ингэж бүртгээд

	Ирцийг хувилж

	Эрхлэгчдээ өгчээ.

	— Зарласан амьтдын

	Олонх хэсэг

	Заасан ёсоор

	Хуран цугларчээ! гэж

	Захирал заан

	Хурал нээлээ.

	Зараа эрхлэгч

	Дүнг уншлаа.

	Сахилга дорой

	Сурлага муутай

	Сарьсан хамарт

	Бэлтрэг хүүгийн

	Аав Азарган чоно 

	Ээж Гичий чоно

	Ариун цэврээр

	Адагт ордог

	Арчаагүй заваан

	Торой хүүгийн

	Аав Бодон

	Ээж Мэгж

	Энэ хурлын

	Эцсийн суудалд

	Нуугдах шахам

	Нугдайн суужээ.

	— Ажилтай, чөлөөтэй

	Амралттай, шалтгаантай

	Амжиж ирээгүй

	Амьтад бас л байжээ.

	Та бүгдийн

	Таньж мэддэг

	Тааралдаж байдаг

	Тэр амьтнаас

	«Хэний аав, ээж»

	«Хэн, хэн» ирээгүйг

	Хэлж нэрлээд

	Нэмж бүртгээрэй

	Багачууд аа!

	 

	1982 он

	 


III. "САЙХАН БУГА" ТЭРГҮҮТЭЙ СУРГААЛТАЙ ҮЛГЭРҮҮД



	



	СЭЛМЭН ЭВЭРТ УХНА, ШИЖЭЭРГҮЙ ЗАНТ ХУЦ ХОЁРЫН ҮЛГЭР

	1

	Үүлэн дунд дүнхийж байдаг

	Өндөр Хайрханы наахна талд

	Манан дунд сүүмэлзэж байдаг

	Манхан уулын цаахна талд

	Сэлмэн эвэрт гэж хавьдаа нэртэй

	Сэгсгэр үст цоохор ухна

	Шижээргүй занг гэж хашаандаа зартай

	Сэрвээ өндөрт халзан хуц хоёр

	Өглөөний нарнаас эртлэн гарч

	Өнө холын бэлчээрт хүрч

	Өвсний шимтэй, усны тунгалагт

	Өдрийн турш идшилдэг байжээ

	Харин тэгтэл нэг өдөр

	Халзан хуц бэлчээрээсээ

	— Хашаандаа одоо очлоо! гээд

	Хачин яаран буцах гэжээ.

	— Алсын бартааг замд

	Орь ганцаараа явах нь

	Амь насанд ч хүртэл

	Осол тохиолдож болдог.

	Огторгуйн наран шингэх

	Хараахан болоогүй байна

	Орой болохоос өмнө

	Хамт хоёулаа буцъя! гэж

	Сэлмэн эвэрт ухна

	Сэтгэлийн угаас сургажээ.

	Шижээргүй зантай хуц

	Өчүүхэн ч тунгааж бодолгүй

	Өөрийн санасан зоргоор

	Өмнөх замдаа шуударчээ

	Өөдсийн төдий жижгэрч

	Үзэгдэх бараа нь тасарчээ.

	 

	[image: Image]

	 

	Хадат толгойг даваад

	Харганат довцгийг өнгөрөөд

	Баруун жалгыг нь огтлоод

	Байцын жимээр ортол нь

	Халил элгэн хадны

	Хаашаа ч гарахын аргагүй

	Хавчиг нарийн зөргийн

	Хажуухан талын агуйгаас

	Өл хоолгүй сульдсан

	Өлсөж, цанган туйлдсан

	Өөдгүй санаат боохой

	Өндийн босож иржээ

	— Амарч хэвтэж байтал

	Аз завшаан таарч

	Амтат хоол өөрөө

	Аяндаа яваад ирлээ.

	Бушуу ойртож зогсоод 

	Хошуу, амаан үнэрлүүл!

	Түргэн дөхөж ирээд

	Төвөнх, хоолойгоо үнсүүл! гэж

	Ам, хамраа долоолон

	Арвантаа суниалаа.

	Арааны шүлс нь асгаран

	Айдас төрөм арзайлаа.

	Хөөрхий хуц айсандаа

	Хөлс нь аяндаа чийхарч

	Хөшсөн юм шиг доороо

	Хөдлөлгүй хэсэг зогссоноо:

	— Ам, хамрыг минь та

	Үнэрлэж үзээд яах вэ дээ

	Арын ууланд бэлчсэн болохоор

	Агь, хиаг л үнэртэнэ дээ.

	Хоолой, төвөнхийг минь та

	Үнсэж таалах гээд яах вэ дээ

	Хойд хөндийд идшилсэн болохоор

	Өргөст зангуу л наалдсан даа! гэж

	Амиа аргалах үг

	Эвлүүлж хэлэхийг боджээ

	Адгийн санаат боохой

	Их л тохуутай янзаар:

	— Агь, хиаг идсэн бол

	Амтлаг махтай байдаг юм.

	Арзгар зангуу наалдсан бол

	Аятайхан хачир болдог юм.

	Дэмий хоосон чалчих

	Тэр цаг чинь дууслаа

	Одоо чамайг иднэ! гээд

	Ойртон, ойртон дөхсөнөө:

	— Сүвээ, бөөр чинь яагаад

	Түнхэг, түнхэг гэнэ вэ?

	Сүүлний үзүүр чинь юундаа

	Чичрэг чичрэг хөдөлнө вэ? гэж

	Сэрэмж ихтэй боохой

	Сэжиглэж хардан асуужээ

	Сэхээгүй балмагдсан хуц

	Олхиогүй дорой дуугаар:

	Араа шүднээс чинь айгаад

	Сүвээ, бөөр минь төмбөлзөөд байна

	Ангайх амнаас чинь сүрдээд

	Сүүлний үзүүр чичрээд байна.

	Дорой төрсөн намайг

	Орой болголгүй явуулаач!

	Бүрий болохоос өмнө

	Бушуухан хашаандаа очъё! гэж

	Айж чичирсэн хуцыг

	Арай ядан гүнгэнэхэд

	Аймшигт сэгсгэр боохой

	Араа, шүдээ хавирснаа

	Улам, улам урагшилсаар

	Урдхан нь тулж ирээд

	Учиргүй тарган хуцыг

	Ухас гэнгүүтээ залгиж

	Улаан амаа шилэмдэж

	Урагшаа хойшоо хөлхсөнөө

	Удаан ч хөдөлж чадахгүй

	Унтахыг завдан эвхэрчээ.

	 

	2.

	Сэлмэн эвэрт ухна

	Өдөржин тавтай идээшлээд

	Шингэх нарнаас өмнөхөн

	Хашаандаа хүрч очихоор

	Хадат толгойг даваад

	Харганат довцгийг өнгөрөөд

	Баруун жалгыг нь огтлоод

	Байцын жимээр ортол нь

	Халил элгэн хясааны

	Хаашаа ч гарахын аргагүй

	Хавчиг нарийн зөргийн

	Хажуухан талын агуйгаас

	Тарган хуцаар хооллож

	Тамир тэнхээ орсон

	Өршөөлгүй нөгөө чоно

	Өндийн босож ирлээ

	— Амарч хэвтэж байтал

	Ахиад аз таарч

	Амтат хоол өөрөө

	Аяндаа бас ирлээ.

	Бушуу ойртож зогсоод

	Хошуу, амаан үнэрлүүл!

	Түргэн дөхөж ирээд

	Төвөнх, хоолойгоо үнсүүл! гэж

	Ам хамраа долоолон

	Арвантаа суниалаа.

	Арааны шүлс нь асгаран

	Айдас төрөм арзайлаа.

	Сэлмэн эвэрт ухна

	Айж сандарсан гэлээ ч

	Сэхээ аван ухаарч

	Арга чарга сийллээ:

	— Хамар амыг минь та

	Хамаагүй үнэрлэх гэвэл

	Харвах хурц сум

	Хажуу завжинд минь байгаа шүү!

	Төвөнх хоолойг минь та

	Дөхөж үнсэх гэвэл

	Түргэн үсэрдэг буу

	Түүн дотор бий гэж

	Хээвнэг хэлээд

	Урт эврээ сэжиллээ.

	Хэнэггүй дүр үзүүлээд

	Урдах чулуугаа цавчиллаа.

	Сэжигтэй үгийг сонсмогцоо

	Сэртхийн цочоод чоно

	Сэмхэн дөхөхөө болиод

	Номхон царайлан ухарч;

	— Сүвээ, бөөр чинь яагаад

	Түнхэг, түнхэг гэнэ вэ?

	Сүүлний чинь үзүүр юундаа

	Согсого, согсого хөдөлнө вэ? гэж

	Сэрэмж ихтэй боохой

	Сэжиглэж хардан асуулаа.

	Сэргэлэн цовоо ухна

	Шийдмэг янзаар хариуллаа.

	— Сүрлэг анчин эрчүүл

	Хойхно минь яваа болохоор

	Сүрдэж эмээх зовлонгүй

	Сүвээ, бөөр минь түнхэлзлээ.

	Үнэхээр хурдан ноход

	Үнэрдсээр айсуй болохоор

	Өчүүхэн төдий ч айхгүй

	Сүүлний үзүүр согсолзлоо гэж

	Хээвнэг хэлээд

	Урт эврээ сэжиллээ.

	Хэнэггүй дүр үзүүлээд

	Урдах чулуугаа цавчиллаа.

	«Анчин, нохой» гэж сонсуутаа

	Араатан чоно сандарлаа.

	«Ах нь тоглосон юм» гээд

	Зугтахыг завдан эргэлээ.

	Урт эвэртэй ухна

	Гэдсийг нь хүү мөргөлөө

	Ухаангүй муужирсан хуц

	Ходоодноос нь гарч сэргэлээ

	Холын замдаа тэгээд

	Хоёулаа баяртай орж гэнэ

	Хойшид бие биеэсээ

	Холдохгүй явдаг болж гэнэ

	 

	1981 он


УХААНТ ИШИГНИЙ ҮЛГЭР

	Уран аргын хүчээр

	Анд нөхрөө аварсан

	Ухаант ишигний үлгэрийг

	Алдрайхан дүү нартаа сонирхуулъя

	Энхрий бяцхан ишиг

	Эрх жаахан хурга

	Ижил сүргээсээ тасарч

	Эзгүй хээр хоцроод

	Хаашаа ч явахаа мэдэхгүй

	Харсан зүгтээ майлсаар

	Хан өндөр ууланд

	Харуй бүрий болгожээ.

	Өлөн ховдог нь дэндсэн

	Үнэг, чоно хоёр

	Өөд, уруугүй тэнэж

	Өдөржин хоол хайгаад

	Үдшийн бүрий болоход

	Хөх чоно нь ядарч

	Өөр тийшээ явах

	Хүч тэнхэл нь алдарч

	— Үнэг чи одоо

	Үүгээр түүгээр гүйж

	Үмхэх юм олж

	Өл хоол залгуул! гээд

	Өндөр хадны өвөрт

	Өцийн сууж улиад

	Өмгөрхөн нэг хонхорт

	Үүр цайлгахаар хэвтжээ.

	Энгүй үнэрч үнэг

	Ийш тийш шогшсоор

	Ишиг, хурга хоёр дээр

	Эгцхэн үнэртэж очоод

	— Эрхэм хоёр найзын минь

	Эрхэлж зугаалах гүйцлээ.

	Энэ уулын эзэн

	Эрэлхэг баатар чоно гуай

	Та хоёрын хоолойг

	Таалж үнсэхээр шийдээд

	Даруй ирэх урилгыг

	Дамжуулж надаар хэлүүллээ.

	Одоохон тэгэхээр босоод

	Үнэг эгчийгээ даган

	Ойн саарал эзэн дээр

	Очих хэрэгтэй гэж жарталзлаа

	Башир чонын аманд

	Зууш болон өртөх

	Балагт муухай мэдээг

	Балчирхан хурга сонсмогцоо

	Хоёр нүд нь бүлтгэнэж

	Усан нулимс бөмбөрлөө

	Хонхор бөөр нь бүлхгэнэж

	Учир зүггүй бөмбөгнөлөө.

	Жижиг цэнхэр ишиг

	Чичирч мэгдэх нь байтугай

	Чилсэн биеэ тэнийлгэж

	Цэх зогсон суниагаад:

	— Тайгын саарал эзэнтэй

	Танилцаж ярихынхаа өмнө

	Төхөөрч бэлдсэн хоолоо

	Тавтай идээд хөдөлье!

	Өглөөний шарж идсэн

	Үнэгний ууцыг дөхүүл

	Өдрийн барьж уясан

	Өвхгөр чоныг төхөөр! гэж

	Хэнз хурга найздаа

	Хээвнэг хэлээд

	Хэнэггүй дүр үзүүлэн

	Хивэн, хивэн хэвтжээ.

	Энэ үгийг сонссон

	Ээтэн шар үнэг

	Эгнэшгүй хоёр хүчтэн

	Энд ирсэн байх нь! гээд

	Хөл дээрээ ч удаахан

	Тогтож чадахгүй салганаад

	Хүүе гэхийн завдалгүй

	Зугтаж харайн оджээ.

	Адат ишиг ингэж

	Арга ухаан сийлж

	Айхавтар сүржин үнэгийг

	Айлган сүрдүүлж явуулаад

	— Хурга найз минь хоёулаа

	Хурдхан зайлалгүй болохгүй

	Хомхой чоно сонсмогцоо

	Холоос ч гэсэн ирнэ! гэж

	Бүлтгэр жаахан хурганд

	Бөхийн байж хэлээд

	Бүдүүн мод өөд авиран

	Бөххөн мөчир дээр суужээ.

	Өтгөн мөчрийн дунд

	Дөнгөж орон суутал нь

	Үнэг, чоно хоёр

	Үнэртэж дөхсөөр иржээ.

	Араа шүд нь арзайсан

	Аймшигт араатан тэднийг

	Анх үзсэн хурга

	Айн салганаж чичирсээр

	Авирч суусан мөчрөөсөө

	Гэнэт холби үсрээд

	Авлигач чонын хамар дээр

	Тасхийтэл унаж гэнэ.

	Газар ойчсон нөхрөө

	Гай тотгороос аврахаар

	Гавшгай сэргэлэн ишиг

	Бас л арга сэдэж;

	— Үнэг, чоно хоёрыг

	Өмнөө яг ирүүлэхгүй

	Үсэрч яаран буугаад

	Үргээж орхих нь уу чи!

	Нэгэнт бууснаас хойш

	Нэгмөсөн ухас гээд

	Нэвсгэр муу чоныг нь

	Нэвширтэл цохиод унагачих

	Би одоо буугаад

	Бэсрэг жулдрай үнэгний нь

	Гүзээг хүү мөргөөд

	Хүртэж орхино оо хө! гэж

	Өндөр дээрээс ишгийг

	Үсрэх дүр үзүүлэхэд

	Үнэг, чоно сандран

	Үнхэлцгээ хагартал айгаад

	Сагсгар сүүлээ хавчицгаан

	Санд мэнд харайж

	Сархиат уулыг даван

	Харагдах бараагүй оджээ.

	Маргааш өглөө нь эрт

	Мандах наран тусмагц

	Манхан сүргийн эзэн

	Малчин буурал өвгөн

	Эндэж осолдох дөхсөн

	Ишиг, хурга хоёрыг

	Эзгүй хээрийн бэлчээрээс

	Эрж хайн олоод

	«Эрх дураар дэндвэл

	Эрдэнэт аминд ч халтай.

	Ижил сүргээсээ холдвол

	Эндэж хохирох ч талтай» гээд

	Эмээлт мориндоо дүүрэн

	Түмэн сүрэгт нь авчирч

	Энхрий хайртай ээжтэй нь

	Эсэн мэнд золгуулжээ.

	 

	1980 он

	 


ШАР, МОРЬ ХОЁР

	Дэнхэр эвэртэй шар

	Дэндүү таргалсан морь

	Тийм хоёр амьтан

	Тэртээх айлд байдаг.

	Тэрэгний томыг чирч

	Тээшний хүндийг зөөж

	Дэнхэр эвэртэй шар

	Дэлхийг тойрох дөхнө

	Ааштай догшин морь

	Ачиж, унахад ороолно

	Аягүй зангаа хөдөлбөл

	Зөрж өшиглөчхөөд буруулна.

	Хүнд буулга мултлахгүй

	Хүчир ажлын зовлонгоо

	Хөөрхий шар, нэг өдөр

	Хүчит моринд учирлажээ.

	— Амгалан болохоор чинь чамайг

	Арай ч дэндүү номгочлох юм

	Адаг сүүлдээ чи минь

	Арьс яс л үлдэх нь!

	Өнөөдрөөс эхлээд чи

	Өвчилсөн дүр үзүүлээд

	Өвс, ус ч амсахгүй

	Үлхийж хэвт! гэж зөвлөжээ.

	«Хашир» морины сургаалыг

	Харьшмал шар дагаж

	Хашаан дотроо хавтгайлдан

	Харах ч үгүй тэрийжээ.

	Эзэн нь баахан сандарч

	Эргэцэн тойрч байснаа

	Хашин морийг хөллөж

	Хаашаа ч юм бэ оджээ.

	Үдэш, морийг ирэхэд

	Үнэнч шар угтаад

	Өдөржин тэргэнд зүтгэх

	Хэцүү байна уу? гэж асуужээ.

	— Ачаа, бараа зөөх нь

	Амархан биш гэлээ ч

	Амь, насанд чинь чамд

	Айхавтар аюул тулгараад байна.

	«Өвчилсөн муу шараа

	Үхэхээс нь өмнө төхөөрч

	Үнэ цэний нь олохоос!» гэж

	Өвгөн, ярьж байна гэжээ.

	Хөөрхий шар сандарч

	Хөгжүүн дүр үзүүлж

	Өвсөө үмхэлж, хивээд

	Үхэр лүү тэмүүлэн мөөрчээ.

	Эзэн нь түүнийг хармагцаа

	Тэжээлийн морийг тавиад

	Энгүй номхон шарыг

	Тэргэнд хөллөн хөдөлжээ.

	Аргат морь ийнхүү

	Андайтал таргалж байдаг гэнэ.

	Ажлын бамбай — шар л

	Ачааны хүндэд зүтгэдэг гэнэ.

	 

	1982 он

	 


ШААЗГАЙ, ХЭРЭМ ХОЁР

	Ойн алаг шаазгай

	Олноос эртлэн босов

	Хэн нэгэнтэй уулзаж

	Хээгүй хуучлахыг бодов.

	Эргэн тойрноо ажиж

	Эрвэн дэрвэн нисэв

	Эрэг гангыг ч нэгжиж

	Энд тэндгүй хэсэв.

	Хамгийн анх тэгээд

	Саарал хэрмийг үзэв

	Халз өмнө нь очоод

	Саатан ингэж өчив.

	— Ганган хэрэм танайхны

	Гавшгай цовоог магтах юм

	Ойн амьтдын дотроосоо

	Онцгой дүүлдгийг бахдах юм

	Харагдсан бүгдтэй би

	Ханилж нөхөрлөхийг боддоггүй

	Харин нэг л итгэвэл

	Хамаг юмаа нуудаггүй.

	Үзэж, сонссон юмнаасаа

	Чамд л гэж яримаар байна гэж

	Үглээ алаг шаазгай

	Үнсэх шахам хэлэв.

	Энэ үгийг сонссон

	Эрүү цагаан хэрэм

	Ажил ихтэйхэн явсан ч

	Агшин зуур саатвал:

	— Бүдүүн хүрэн баавгайн

	Бүтэлгүйг чи мэдэх үү?

	Тэвэрч явсан хүнсээ ч

	Тэнд, эндгүй гээчихдэг юм.

	Шар үнэг ёстой

	Шал дэмий амьтан шүү

	Худлаа нялуурч байгаад л

	Хуурч мэхлэхийг боддог юм.

	Янхир том эвэртэй

	Янгир ямааг танина биз дээ

	Өндөр хадны оройгоос

	Өлийж харах нь муухай шүү!

	Яс голдуу иддэг

	Ярдаг нохойд дургүй ээ би

	Ян, ян гэж хуцаад л

	Ядаж тайван унтуулдаггүй юм.

	Хэрээ шиг хар төрсөн бол

	Хэний ч нүүр харахгүй би

	Үүрэн дотроо нуугдаад л

	Өдөржин хэвтсэн нь дээр! гэж

	Бусдыг өөчлөх үгээ

	Олж ядсан шаазгайг

	Бушуу холдоосой гэтэл нь

	Хошуу, улам цорвойж:

	— Хэрэм ээ, чи одоо

	Сонин юм хуучлаач?

	Хэчнээн ч онцгой нууцыг

	Хэтэвч шиг л хадгална шүү! гэж

	Дэндүү бялдууч шаазгай

	Дэгэнцэн, догонцон дөхсөөр

	Дэргэд нь наалдан ирж

	Тэврэх аядан нялуурав.

	— Аль нэгэнтэй уулзмагцаа

	Анд нөхдөө муучилдаг

	Хэн нэгэнтэй учирмагцаа

	Хэрэгтэй, хэрэггүйг чалчдаг

	Өөдгүй зантай амьтан бол

	Үнэнч нөхөрлөж чаддаггүй

	Итгэж хэлсэн нууцыг ч

	Эгнэгт хадгалж мэддэггүй.

	Ингэж хэлээд хэрэм

	Огцомхон дүүлэн холджээ.

	Илүү үгтэй шаазгай л

	Орь ганцаараа хоцорчээ.

	 

	1979 он

	НОХОЙ МУУР ХОЁР

	Бүүр эрт цагт

	Аль нэгэн газарт

	Муур, нохой хоёр

	Амьдарч байсан гэнэ.

	Хоточ сайн нохой

	Хашаа хороо манаж

	Хол, ойргүй анирдаж

	Хоолойд тулсан ажилтай

	Хар муур харин

	Харахаа хүртэл залхуурч

	Халуун зуух налан

	Нүд анин цагариглана.

	Эрх муур нэг удаа

	Эвхэрч хэсэг зогсоод

	Итгэлт нохой найзаасаа

	Ингэж асуусан гэнэ.

	— Хоол, ундаа нохой чи

	Хосгүй амтархаж идэх юм

	Амарч унтах нойр чинь ч

	Аргагүй сайн байх юм.

	Муур найз би чинь

	Бүүр ядаргаа болчхоод

	Ууж, идэхдээ дургүй

	Унтаж амрахдаа горьгүй!

	Хэцүүхэн энэ эмгэгээс

	Хэрхэн салж болох

	Хэрэгтэй тустай зүйлийг

	Хэлж зөвлөөч гэжээ.

	— Бэлэн хялбарыг харж

	Бээцийж урвайн зогсолгүй

	Биеийн ариун хөдөлмөрт

	Бяр чадлаар зүтгэвэл

	Дорой тамирдуу бие чинь

	Дороо чангаран тэнхэрч

	Амтат сайхан хоолыг

	Аяндаа сонирхож эхэлнэ.

	Халуун зуух сахиж

	Хариугүй царайлж хэвтэлгүй

	Цэнгэг ариун агаараар

	Цээж тэлж явбал

	Улхгар сулхан бие чинь

	Удаж түдэлгүй чийрэгжиж

	Унтаж амрах нойрондоо

	Урамтай сайхан орно.

	Ажилч нохой ингэж

	Амархан онош тогтоон

	Арчаагүй муур найздаа

	Ашигтай зөвлөгөө өгчээ.

	Энэ сургамжийг нь муур

	Эндэлгүй дагадаг эсэхийг

	Эрсхэн би хэлэхгүй

	Эрхэмлэж бүгдээр ажаарай.

	 

	1982 он

	САЙХАН БУГА

	Хавар хаварт халиун бугын

	Ханагар том эвэр унадаг нь

	Эрт үеэс удам дамжсан

	Ийм нэгэн учиртай гэнэм.

	Хангал бугын сүрлэг сайхныг

	Хамаг олноор шагшиж хөөрөхийг

	Бугын эвэр сонссон дороо

	Булай ихээр атаархах болжээ.

	«Илүүр хошуут бугын толгойноос

	Эвэр намайг эгнэгт холдвол

	— Сайхан амьтан! гэж шалимгар саарлыг

	Саяар олон шагшихгүй байлгүй.

	Данагар том эвэр намайг

	Далбин бугыг үүрд орхиод

	Хаана ч гэсэн ханайж байвал

	Харсан бүхэн гайхан шагширна»

	Атаач эвэр ингэж бодоод

	Удаа ч үгүй ховхорч унажээ.

	Түүнээс хойш өнөөг хүртэл

	Түмэн үе өнгөрсөн гэлээ ч

	Булай атаархаг удмын заншлаар

	Бугын эвэр хаварт унадаг ч

	Эрдэнэт биеэс салсан эврийг

	Эрхэмлэн харах амьтангүй байсаар

	Хур, салхинд онгож гандан

	Хувхайрч цайн төгсдөг гэнэм.

	Эгэлгүй гоолиг бугын сүр

	Эвэрхэн төдийд буурдаг ч үгүй

	Салж унасан хуучны нь ором дээр

	Салаа шинэхэн эвэр ургаж

	Хангай талын хамаг амьтад

	Хангал бугыг шагшсаар байнам

	«Хээрийн чулуу хэрвээ ховхорвол

	Хэв нь эдгэрч, өөрөө хохирдог»

	Буурлын үеийн ухаант сургаалыг

	Бугын эвэр бодоогүй нь хөөрхий!

	 

	1980 он

	 


ХӨӨРХӨН ГӨЛЧГИЙН ХҮСЭЛТ

	Аадар бороо асгарлаа

	Арваад хоног зүсэрлээ

	Зогсоо зайгүй цутгалаа

	Зогсох янзгүй ширүүслээ.

	Мөрөн голын ус

	Саваа бялхан халгилаа

	Мөнгөн давлагаат нуурууд

	Эргээ даван цалгилаа.

	Тарвага, зурмын нүх

	Усанд автан мэлтэрлээ

	Танхил хулганын сүрэг

	Урсах дөхөн сандарлаа.

	Өдөр, шөнөгүй шаагих

	Үерийн ширүүн бороонд

	Өнөр олон амьтад

	Үнэндээ гэхэд залхлаа.

	Балчир хулганын гөлчгий

	Баралзах үүл өөд гүйлээ

	Барагддаггүй аадар бороогоо

	Багасгаж зогсоохыг гуйлаа.

	Хөх тэнгэрт нүүдэллэх

	Хөвөн цагаан үүлс

	Хөлсөн дусал-бороогоо

	Хөрст газарт унагаан байж:

	— Хөөрхөн гөлчгий чиний

	Хүрэлцэн ирсэн нь зүйтэй ч

	Хөвөлзөх үүлэн эгч чинь

	Хүслийг чинь биелүүлж амжихгүй нь!

	Алсын тэртээх далайгаас

	Агаараар хөвөн ирдэг

	Аадрын усан дуслуудыг

	Тээж даахгүй унагаж байна

	Тэгэхээр чи одоохон

	Тэнгис, далайд очоод

	Дэгдээж байдаг үүл манангаа.

	Тэнцүүлж өгөхийг хүс дээ! гэв.

	Хомоолын чинээхэн гөлчгий

	Холын далай руу гүйлээ.

	Хоногт ууршуулдаг уснаасаа

	Хорогдуулж өгөхийг гуйлаа.

	Хөөцөлдөн наадах давалгаандаа

	Хөөс цацруулан хуйлрах

	Хөхөмдөг манант далай

	Хөвөө хязгааргүй цэлэлзэн

	— Хөөрхөн гөлчгий чиний

	Хүрэлцэн ирсэн нь зүйтэй ч

	Гүн далай ах чинь

	Хүслийг чинь биелүүлж амжихгүй нь!

	Тэнгэрийн шар наран

	Дээрээс шарж ээхэд

	Тэнгис, далай бид

	Тэсэхгүй ууршиж байдаг юм.

	Тэгэхээр чи одоохон

	Тэр наранд очоод

	Дэндүү халуун илчнээсээ

	Тэнцүүлж өгөхийг хүс дээ! гэв

	Хуруувчийн чинээхэн гөлчгий

	Хурц нар луу гүйлээ.

	Хурмастаас цацраах илчээ

	Хугасалж өгөхийг гуйлаа.

	Өглөөн тунгалаг наран

	Өнгө тунамал мэлтийн

	Өгөөмөр ариун гэрлээрээ

	Өвч хорвоог гийгүүлэн:

	— Хөөрхөн гөлчгий чиний

	Хүрэлцэн ирсэн нь зүйтэй ч

	Хүчит наран ах чинь

	Хүслийг чинь биелүүлж чадахгүй нь!

	Алс танай дэлхийд

	Амьдрал хайрлан тэтгэхээр

	Өгөөмөр халуун илчнээсээ

	Өчүүхнийг л илгээдэг юм.

	Саруул сайхан нутагт чинь

	Шаагих бороо тасрахгүй бол

	Сансрын салхин хүлэгт

	Шалавхан дуулгах нь зүйтэй юм.

	Тэгэхээр чи одоохон

	Дэгдэх салхинд очоод

	Тээж авчирдаг үүлээ

	Тэнцүүлж байхыг нь хүс дээ! гэв

	Хуруун чинээхэн гөлчгий

	Хуйлрах салхи руу гүйлээ.

	Хурын бараан үүлсээ

	Хувааж тараахыг гуйлаа.

	Исгэрч сэнгэнэх салхи

	Эс үзэгдэвч сүнгэнээд

	Элдэв зүйлийг хамаагүй

	Ийш тийш нь хийсгээд:

	— Хөөрхөн гөлчгий чиний

	Хүрэлцэн ирсэн нь зүйтэй байна

	Хүй олны саналыг

	Хүлцэн сонсоход таатай байна

	Үүл, мананг нүүлгэн

	Өргөн дэлхийд түгээх

	Өөрийн үүрэгт ажлынхаа

	Өө сэвийг ухаарлаа. 

	Үүнээс хойшид тэгэхээр

	Өмнөх гэмээ залруулж

	Үлээн нүүлгэх үүл, манангаа

	Үргэлж тэгшхэн хуваана.

	Үер буулгаад байгаа

	Өтгөн тэр үүлийг чинь

	Өнөөдөр би хөөгөөд

	Өөр тийш нь зайлуулъя!

	Аглаг нутгийн чинь тэнгэр

	Гайхам сайхан цэлмэнэ.

	Алаг эрээн цэцэгс

	Газар сайгүй найгана.

	Оготно, хулгана та нар

	Орчлонгийн гэгээн наранд

	Олон амьтдын хамтаар

	Онгон дураар цэнгэнэ! гэв.

	Хол замыг туулсан

	Гөлчгийн хүсэл биелж

	Хосгүй сайхан хариуг

	Хүчит салхинаас аваад

	Магнай дүүрэн баяртай

	Тэнэгэр нутагтаа ирлээ

	Мандах наран мишээгээд

	Тэнгэр цэлмэсэн байлаа.

	Бүхий олны хүслэнг

	Шантралгүй явж бүтээсэн

	Бүлтгэр хөөрхөн гөлчгийд

	Хамаг амьтад баярлалаа.

	 

	1980 он

	 


ТУУЛАЙНУУД БУТ, БУТАНДАА БУЦАЖ ОЧИХООР ШИЙДСЭН НЬ

	«Булт олноос

	Бултаж зайлан

	Бут, хаданд

	Бугдайж хярдаг

	Бүлтгэр туулайнууд

	Бүгдээрээ

	Бөндгөр бөжинтэйгөө

	Цөмөөрөө

	Маргааш эртлэн

	Цугларцгаа.

	Мандах нарнаар

	Бөөгнөрцгөө!»

	Ийм зарлал

	Гарлаа.

	Энд тэндгүй

	Тарлаа

	Туулайн сүрэг

	Туйлын яаран

	Уулын энгэрээс

	Талын энгээс

	Зарлал ёсоор

	Ирлээ,

	Заасан газар

	Хурлаа.

	Дэлдэн туулай бид

	Дэндүү азгүй төржээ.

	Араатан чоно

	Мөшгөж хөөнө.

	Айлын ноход

	Мөрдөж хайна.

	Аргат үнэг

	Хуурч барина.

	Анч бүргэд

	Шүүрч хөөрнө.

	Хамгийн номхон

	Хонь, хурга ч

	Харсан газраа

	Бас л тохуурхана.

	Эргэн тойрон

	Аймшгийн дунд

	Ингэж айж

	Амьдарч байхаар

	Цөөрмийн ус руу

	Дэвхэрч ороод

	Цөмөөрөө одоо

	Живцгээе! гэж

	Урт чихтэй

	Нэгэн туулай

	Урд нь гарч

	Уйлагнаж өчлөө.

	— Айна! гэдэг

	Хэтэрч дэндлээ!

	Байна! гэхэд

	Хэцүү нь дийллээ!

	Саяын санал

	Зүйтэй байна.

	Шалавхан цөм

	Явцгаая! гэж

	Бөгтөр хочит

	Урвагар туулай

	Бүх нийтийг

	Уриалан дэмжлээ.

	Дэрст хөндийд

	Уулзан цугларсан

	Дэлдгэр туулайнууд

	Уйтгарт дарагдлаа.

	Саруул хорвоогоос

	Салан одохоор

	Сайрт цөөрмийг

	Чиглэн хөдөллөө

	Наадан хөгждөг

	Нарлаг талаан

	Насан туршдаа

	Орхимгүй санагдлаа.

	Байн байн

	Эргэн харж

	Баахан гиюүрч

	Хоргодож саатлаа.

	Хярж хэвтдэг

	Хад, бутнаасаа

	Хэзээ ч гэсэн

	Холдомгүй бодогдлоо

	Бөөн бөөн

	Нулимс дуслуулж

	Гүйн, суун

	Мэлмэрч байлаа.

	Гүн цөөрөмд

	Ойртож ирлээ.

	Гүнзгий цээлд

	Тулж очлоо. 

	Наашилж яваа

	Олон туулайнаас

	Намгийн мэлхийнүүд

	Айн сүрдэж

	Бүрд цөөрмийн

	Цээл ус руу

	Бүгдээрээ дэвхэрч

	Үсрэн орлоо

	— Хүүе, туулайнууд, та нар

	Хүлээж бай, доороо!

	Хүлцэнгүй биднээс ч айдаг

	Хөөрхийлөлтэй амьтдыг харав уу?

	Эмээх, айхын зовлон нь

	Биднээс бүүр давуутай ч

	Энэ насныхаа амьдралаас

	Уйдаагүй байгааг үзэв үү?

	Цөөрөмд бидний живэх нь

	Зүйргүй тэнэг хэрэг байна.

	Цөмөөрөө одоо бушуухан

	Зүг зүгтээ харьцгаая,

	Элдэв дайсан тааралдвал

	Эцсээ хүртэл тэмцэлдэж

	Эрхэм дээдийн жаргалыг

	Эдэлж, цэнгэж явцгаая!

	Саарал өнгөтэй туулай

	Зоримог ингэж өчжээ.

	Сайх олон туулай

	Зориг орон буцжээ.

	 

	1981 он

	 


АХ ДҮҮ ХОЁР ТУУЛАЙ

	Өвсөн гэртэй

	Цасан сууцтай

	Ах дүү туулай

	Амьдарч байжээ.

	Өвсөн гэртэй

	Жаахан дүү нь

	Үндэс ухахаар

	Өглөө гарчээ.

	Цасан сууцтай

	Ах туулай нь

	Залхуурч хойргошин

	Унтаж үлджээ.

	Хамаг амьтан

	Хамтарч нэгдсэн

	Халуун хөдөлмөр

	Өрнөж байхад

	Бүтэлгүй туулай

	Гав ганцаараа

	Бөх нойронд

	Дарагдан байлаа (Тэгтэл)

	— Дүүгийн чинь гэр

	Шатаж эхэллээ!

	Түргэн гараад

	Унтраагаач! гэж

	Алаг Шаазгай

	Гадна нь ирээд

	Адгаж сандран

	Шахтнаж гэнэ.

	— Өөрийн минь сууц

	Өртөөгүй бол

	Өндийж босохын

	Хэрэг юун.

	Хуншгүй туулай

	Ингэж бодоод

	Хөнжил татан

	Эргэж шургажээ.

	Өвсөн гэрийн

	Шатаж асахад

	Өрвөлзөх дөл нь

	Салхин дагуу

	Залхуу туулайн

	Цасан сууцыг

	Цагийн чөлөөгүй

	Хайлуулж гэнэ.

	Нойрмог туулай

	Арай гэж өндийж

	Норсон биеэ

	Хэчнээн сэгсэрсэн ч

	Мөн ч хүйтэн

	Өвлийн жаварт

	Мөсөн бүрхүүл

	Барьж царцаад

	Хөдөлж явах

	Аргагүй болон

	Хөлдөж үхэхийн

	Аюул нөмөрчээ.

	Үндэс түүсэн

	Өрөвчхөн дүү нь

	Үдшийн бүрийгээр

	Эргэж ирээд

	Үнс болсон

	Өргөөгөө үзээд

	Өөрийн эрхгүй

	Үймэрсэн боловч

	Хайртай ахынхаа

	Амьд гарсанд

	Хамгаас илүү

	Хөөрөн баярлаж

	Дагжиж чичирсэн

	Өрөвдөм ахыгаа

	Дааж ядан

	Үүрч явсаар

	Дулаан агуй

	Олж ороод

	Халуун гал

	Түлж гэнэ ээ.

	Буруу санаалсан

	Ах туулай нь л

	Уруу царайлан

	Суусан гэнэ ээ!

	 

	1981 он

	 

	[image: Image]



	



	БОЛЧИМГҮЙ БОР ХУЛГАНА

	«Уулын бүдүүн модыг ч

	Угаар нь суга татдаг

	Ургаа юм хадыг ч

	Улаар нь хага шиддэг

	Хүч чадал гэдэг нь

	Хүрч тэнцэх аргагүй

	Хөвчийн баавгай хэмээх

	Хүчирхэг амьтан байна» гэж

	Ойр, холын амьтад

	Орон, гаран шагшралдахыг

	Одой бяцхан хулгана

	Олон удаа сонсоод

	Алс тэртээд ч дуулиантай

	Алдар цуунд нь атаархав

	Амьтан бүхнээс давуутай

	Агуу чадалд нь жөтөөрхөв.

	— Хулганын сүрэг бид

	Жижигхэн биетэй л болохоос

	Хурмаст тэнгэрийн доорх

	Хүчирхэг амьтдын нэг!

	Уут, савыг ч цоолоод

	Хоол, хүнсээ олчихно

	Уул, хадыг ч нүхлээд

	Хоргодох байраа барьчихна.

	Данагар тэр баавгай дээр

	Даруйхан явж очоод

	Дал мөрдөн шидэж

	Давуу тэнхээгээ үзүүлээд

	Алдар нэрээ төдхөн

	Алтан дэлхийд түгээж

	Алаг цэцэгт хорвоог

	Алган доороо захирна! гэж

	Өөдөс жаахан хулгана

	Өнжин, хонон бодлоо

	Өчүүхэн бургаасны мөчрийг

	Үзүүрлэн мэрж барилаа.

	Хөшгөн униарт дуниартах

	Хөвч тайгыг зүглэлээ.

	Хөлөө хөштөл гүйсээр

	Ойн захад очлоо

	Учиргүй бүдүүн хушин дээр

	Соотон саарал амьтан

	Уучлал гуйх адил

	Шомбойн сууж харагдлаа.

	— Гайхуулдаг лут баавгайг

	Гарцаагүй олж уулзлаа.

	Одоохон чамтай үзэлцэнэ! гээд

	Олийж дээшээ хартал нь

	Самрыг нь цөмж дууссан

	Салбагар хоосон боргоцой

	Хамар дээр нь унахад

	Хавтгайлдан муужирч ойчжээ.

	Ухаангүй тэрийсэн хулгана

	Сэхээ дөнгөж ормогцоо

	Ум хүмгүй ухасхийж

	Эргэж ч харалгүй харайжээ.

	— Уулын баавгай гэдгийг

	Угаасаа дийлэмгүй юм байна

	Ургаа хадыг ховхлоод

	Урдаас шидэж байна.

	Эр чадлын ихэд л

	Бяр зааж гарлаа би! гэж

	Эрүү цагаан хэрмээс

	Эмээсэн хулгана зар тараажээ.

	 

	1982 он

ДООГТОЙ ТОРОЙ

	Гахайн торой

	Нохойн гөлөг

	Хашааны гадаа

	Уулзсан гэнэ.

	Тоглохыг хүссэн

	Томоогүй гөлгийг

	Тохууч торой

	Тойрч хараад:

	— Хөрөө шүдтэй

	Дэгээ сүүлтэй

	Хөгийн амьтан аа! гээд

	Хурр хурр дуугарчээ.

	Наадахыг хүссэн

	Найзархаг гөлөгний

	Найрсаг зан нь

	Наашгүй болоод:

	— Газар ухдаг

	Гадсан хоншоортой

	Хачин амьтаан! гэж

	Хариу боргоожээ.

	Тохууч зантай

	Цүдгэр торой

	Доог хийж

	Улам давраад

	— Хөрөө шүдтэй

	Дэгээ сүүлтэй

	Хөгийн амьтаан! гээд

	Гөлгийг сүүлдэхэд нь

	Зэвүү нь хүрсэн

	Жижиг гөлөг

	Зэрэгцэн дайруутаа

	Торойг хазчихжээ.

	Тохуурхаж байсан

	Торой харин

	Доороо ухас гээд

	Ээж дээрээ очоод

	— Нохойн муухай

	Ноорхой гөлөг

	Хайрлахгүй чанга

	Хазчихлаа! гэж гомдолложээ.

	Яхир дуутай

	Гахай ээж нь

	— Яагаад тэгж

	Ярдаглаа вэ? гэлээ.

	— Хөрөө шүдтэй

	Дэгээ сүүлтэй

	Хөгийн амьтаан! гэж

	Би хэлсэн юм! гээд

	Гэмгүй гөлгийг

	Өдөж уурлуулсан

	Гэмт торой

	Гонгинож дуугарав.

	— Эхлээд чи

	Эрх гөлөгний

	Эгдүүг хүргэж

	Өдсөн байна шүү дээ!

	Урт соёотой

	Уурт гөлөг

	Урж тастчихаагүй нь л

	Яамай даа! гэж

	Эх гахай нь

	Торойдоо хэлжээ

	Эрх торой нь

	Дуугүй зогсжээ.

	 

	1980 он

	ШИДЭТ БУЛАГ

	Залуужуулдаг шидэт нэгэн булгийг хайсаар

	Цагаан буурал тэргүүнтэй өндөр наст өвгөн очжээ.

	Ачтай тэр булгийн ариг тунгалаг уснаас

	Амтлах төдийгөөр хэдхэн удаа шимж соржээ.

	Наран хорвоогийн олон оныг ардаа үдсэн өвгөн

	Нас залуухан цог жавхлантай сайхан хархүү болжээ.

	Туйлгүй их баярласнаа булгийг тойрч хэдэнтээ илэрхийлээд

	Тулж ирсэн үнэт зандан таягаа өргөөд буцжээ.

	Азтай залуу насандаа эргэж орсон өвгөнөө үзээд

	Атаархах сэтгэл атигархан эмгэнд нь аргагүй төржээ.

	Учиргүй тустай булгийг тэгээд дорхноо заалгаад

	Унан тусан, уулга алдан харайсаар арай гэж хүрчээ.

	Тайгын гүнд жирэлзэх, жирийн биш тэр булгаас

	Таягт эмгэн очсон дороо том, том балгажээ.

	Өндөр уулын оргил мэт цавцайн цайсан шингэн үс нь

	Өнгө хувилан хилэн хараар гялтганан намирчээ.

	Аргийн мод шиг бөгтөр болсон нуруу нь аажимхан тэнийж

	Айдар залуу насандаа гунхсан сайхан бүсгүй болжээ.

	«Одоо та ууж болно!» гэж бие нь харагдахгүйгээр

	Онцын туст онгон булгийн эзэн тэвдэн сануулжээ

	Хээнцэрхэн ганган бүсгүйд хувирсан, эмгэн бүүр цаашилж

	Хээрийн шидэт булгаас шунахайран шунахайран балгалжээ.

	Тун удалгүй жавхаалаг тэр залуу бүсгүй маань харин

	Тууз зангидсан балчир, жаал охин болж орхижээ.

	«Одоо бүүр хэтэрлээ!» гэж бие нь мөн л харагдахгүйгээр

	Онцын тустай онгон булгийн эзэн сандран шаарджээ

	— Хааяагүй байдаг хар усыг харамлахдаа яадаг юм бэ! гэж

	Хамраа далд ортол хошуу шааж нэмж томоор балгалжээ.

	Тууз зүүсэн сэргэлэн цовоо нөгөө охин доорхноо

	Турьгүй жаахан хүүхэд болон хувирч эхэллээ.

	Олон жил ханилан суусан бөгтөр эмгэнээ удахад

	Одтой залуу насандаа эргэсэн нөгөө хархүү санааширч

	Од мичид түгсэн үдшийн бүрийгээр гүйсээр

	Онцын тустай онгон булгийг арайхан олж очжээ.

	Туулж өнгөрөөх амьдралын замаа хэвийлгэсэн эмгэн нь

	Туниагүй нялхарчихсан манцуй дотор уйлагнан байжээ.

	Өлзийтэй булгаас хэтрүүлж уусан эмгэнээ арай гэж таньж

	Өлгийтэй нярай хүүхэд асрах ажилд аргагүй өвгөн тохоогджээ.

	 

	1983 он

	 


ӨЛССӨН БООХОЙН СУРАЛЦСАН ТҮҮХ

	Хомхой нь дэндүү боохойг

	Хотол олноор андахгүй ч

	Хоолоо олох аргад

	Хоомгой «суралцсан» түүх нь

	Хүн бүхэн сонсох

	Хүүрнэх ярианд тараагүй

	Хэн бүхэн унших

	Хэвлэл номд гараагүй.

	Тийм болохоор ах минь

	Буурал тэргүүнт хөгшдөөс

	Дээхэн үед сонссон

	Булай боохойн намтрыг

	Аажим боловч тунгаасаар

	Найруулж бичихийг зорьсон юм.

	Айзам хэмнэл тааруулж

	Найраглаж өчихийг зориглосон юм.

	Өтгөн ойд нутагтай

	Өлсөж ангасан боохой

	Өл залгах юм

	Үүгээр түүгээр хайсаар

	Тайгын захад өргөөтэй

	Танил олондоо өглөгтэй

	Түнэр ойн харуул

	Түлээчин өвгөнтэй уулзаж

	Хүндэт өвгөний өмнө

	Хүлцэнгүй байдлаар навтганаж

	Нааш цааш хөрвөж

	Навсгар сүүлээ шарваж

	Өлсөж зүдэрч яваа

	Өөдгүй зовлонгоо өгүүлжээ

	Ангаж цангаж байгаа

	Азгүй тавилангаа тоочжээ.

	Цайлган санаат өвгөн

	Түүний үгийг сонсоод

	Хайлган сэтгэлийн угаас

	Өөрийн эрхгүй өрөвдөж

	Аагтай шаргал цайгаа

	Тогоо дүүрэн үйжээ

	Амтат цагаан бяслагаа

	Таваг дүүрэн өржээ.

	 

	[image: Image]

	 

	Учиргүй цангасан боохой

	Уруулаа шилэмдэн ойртож

	Хэтэрхий өлссөн «нохой»

	Хэлээ долоолон дөхөж

	Аяга аяга цайг

	Амталж шимэн балгажээ.

	Зүсэж тавьсан бяслагийг

	Цөмийг хаман үмхжээ.

	Ангаа цангаагаа гарахад

	Ар өврөөрөө хөрвөж

	Өлссөн гэдсээ түнхийхэд

	Өдий төдий суниаж

	Ажил төрөлгүй хэсүүчилж

	Ангаж зовдгоо больё

	Өдөр шөнөгүй тэнүүчилж

	Өлсөж явдгаа зогсъё! гээд

	Цай чанах аргыг

	Зааж өгөхийг гуйжээ

	Бяслаг шахах эрдмийг

	Биечилж харуулахыг хүсжээ.

	Тусч буурал өвгөн

	Тухайлж гуйсныг нь зөвшөөрч

	Цай чанах аргыг

	Зааж эхлэхээр шийджээ.

	Хүсэлт ингэж биелсэнд

	Хөвчийн чоно баярлаж

	Зааж хэлсэн бүхнийг нь

	Заавал сурахаар амлажээ.

	Худгийн уснаас эхлээд

	Хувингаар усаа авчирдаг гэж

	Өвгөн буурал хичээлээ

	Өндөр дуугаар эхэлжээ.

	— Усыг би дорхон нь

	Утгаад ирж чадна.

	Түүний дараа яадгийг

	Түргэн хэлж өгөөч! гэв

	— Үүний дараах ажил

	Үүртэж түүртэхээр юмгүй

	Түлээ, аргал бэлтгээд

	Дүрэлзсэн гал түлдэг юм.

	— Амтат цай чанахад

	Аргал, түлээ ордог юм уу?

	За тэгээд цааш нь? гэж

	Займчиж суунгаа асуув.

	— Цайны усаа тохируулж

	Чанах тогоондоо хийгээд

	Шахмал хатуу цайгаа

	Сайн нүдээд үйдэг юм.

	— Шахмал цай нүдэх л

	Шаггүй ажил байна даа

	За тэгээд яах вэ? гэж

	Залхуутай нь аргагүй гонгинов.

	Сүүгээ тааруулж хийгээд

	Сүлж хэсэг самраад

	Тагийг нь буцааж тавиад

	Дахиад л нэг буцалгадаг юм.

	— Яасан ч олон буцалгадаг

	Яршиг төвөгтэй ажил вэ

	За одоо тэгээд

	Цайгаа ууж болох уу?

	— Цай аягалж уутал

	Жаахан ажил үлдээд байна

	Давс орхиж амтлаад

	Таарсан эсэхийг нь амсаад

	Данхандаа уудалж аваад

	Дараа нь аягалж ууна даа.

	— Цай чанана гэдэг чинь

	Чамгүй залхуутай ажил байна

	Тэгж биеэ зовоохоор

	Тэнэж явсан нь дээр байна.

	Хаана таарсан газар нь

	Хар ус балгачхаад

	Хадан гэрээ бараадаад

	Хажуулж баймаар санагдлаа.

	Энэ ажлыг би

	Идэвхийлж оролдохоо больё

	Бяслаг шахах аргыг л

	Бясалгаж сайн суръя гэв.

	Хөөрхий буурал өвгөн

	Хүссэнийг нь бас л зөвшөөрч

	Бяслаг шахах аргыг

	Биечилж заах болжээ.

	Гуйсан бүхний бүтэмжид

	Гуринх чоно баярлаж

	Дэвтэр, харандаа зэхээд

	Тэмдэглэж бичихээр тохилжээ.

	— Өтгөн сайхан сүүг

	Үнээ малаас саадаг

	Арвин сүү авахад

	Анхаарч мэдэх зүйл бий.

	Үнээ, тугал хоёрыг

	Өөр тусад нь ялгаж

	Өвс ус сайтай

	Өнтэй бэлчээрт хариулна.

	— Тугалыг салгаж туух л

	Тун таатай ажил байна

	Би тэднийг чинь өөрөө

	Биеэрээ хариулж чадна! гээд

	Хэл амаа долоолж

	Хэт санаагаа илчилжээ.

	— За тэгээд цааш нь

	Чагнаж сайн ойлгоорой.

	Саасан сүүгээ хийх

	Саалийн хувин зэхээд

	Өглөө орой бүхэн

	Үнээгээ ивэлгэж саана даа.

	— Хувин хийх аргыг

	Хувийн ухаанаас сэдэв

	Араа, шүднийхээ хурцыг

	Аргагүй нэг үзүүлж

	Бүдүүн модыг мэрээд

	Бүрхээр шиг хувин хийчихье.

	Өглөө орой бүр

	Үнээ саана гэдэг чинь л

	Хуруу хумс өвтгөхөөр

	Хүнд ажил байна даа.

	За тэгээд яах вэ? гэж

	Залхуу нь хүрэн асуув.

	— Түрүүчийн ижил мөн л

	Дүрэлзсэн гал түлээд

	Саасан түүхий сүүгээ

	Самран байж хөөрүүлнэ дээ.

	— Бяслаг шахах тэгээд

	Бас л болоогүй гэж үү?

	Бүх бие хөшөөд

	Бүр ядарч гүйцлээ.

	— Одоо бяслаг шахахад

	Онцын их удахгүй

	Энэ сүүгээ ээдүүлж

	Ээдэм тунааж гаргаад

	Шар сүүг нь шахаж

	Сайхан бяслаг хийнэ дээ.

	— Бяслаг шахна гэдэг

	Бас л барамгүй ажил байна

	Цай чанах гэдгээс ч

	Лай багагүй зүйл байна.

	Биеэ ингэж зовоохоор

	Аяа би бодъё

	Бэлэн зэлэн хоол

	Бэдэрч тэнэн олъё.

	Дэндүү залхуу боохой

	Тэрийж хэвтээд өчив

	Өөдөө өлийн үнэртэж

	Өцийж хэсэг суув.

	Тэгсхийгээд удалгүй

	Тэнгэр харан ульснаа

	Өвхөг өвхөг цогиод

	Үзэгдэх бараагүй оджээ.

	Биеийн амрыг эрхэмлэгч

	Балай залхуу боохойнууд

	Үеийн үед тэгээд

	Балар ойд нуугдаж

	Үмхэх бэлэн хоол

	Үүгээр түүгээр хайж

	Өдөр шөнөгүй гуринхлан

	Өдий төдий тэнэдэг ч

	Идэш хоол олдохгүй

	Хэзээ ямагт зовдог гэнэ.

	Гэдэс дүүргэн жаргах нь

	Хэдийд гэлээ ч таардаггүй гэнэ.

	Ачит буурал өвгөний

	Ариун сэтгэлээс заасан

	Өгөөж ихт эрдмийг

	Үзэж сурахаас хойргошсон

	Өнө эртний боохойн

	Өнөө үеийн удам нь ч

	Өлсөж, ангахын торгуулийг

	Үе дамжин амссаар гэнэ.

	 

	1979 он

	 


ДҮНГЭНҮҮР ХЭДГЭНИЙН НАМТАР

	Энэ эринээс

	Ихээ урьд

	Эрт галавын

	Эхэн үед

	Хөвч дэлхийн

	Олон амьтдын

	Хүчит хаан

	Омогт арслан

	Эрүүл бие нь

	Эвхрэн чичирч

	Ихэд доройтон

	Тэвдсэн гэлцэнэ

	Дээд эзнээ 

	Ухаангүй муудахад

	Дэлхийн амьтад

	Уймарч сандран

	Хариугүй жаахан

	Оготно, хулгана

	Халуун орны

	Олигор анааш

	Цаст туйлын

	Цагаан баавгай

	Урд тивийн

	Уутат имж

	Хөвч тайгын

	Хөх чоно

	Дэрс бутны

	Дэлдэн туулай

	Тал хээрийн

	Тарвага, зурам

	Цөл говийн

	Тахь, хулан

	Бөмбөрцөг дэлхийн

	Буман амьтад

	Бүл саднаараа

	Бөөгнөрөн цугларч

	Эзэн хаанаа

	Эргэн хүндэлж

	Эрүүлжин тэнхрэхийг

	Ерөөж гэнэ.

	Харин тэгтэл

	Хамгаас зусарч

	Халтар үнэг

	Тэнэж явсаар

	Бүх амьтдаас

	Гажиж зөрөн

	Бөх зүрхлэн

	Ганцаар үлджээ.

	Ирсэн, явсныг

	Бүртгэж байсан

	Эрээн хэдгэнэ

	Үүнийг мэдмэгцээ

	Арслан хаандаа

	Тал засах

	Ая эв гарсанд

	Дотроо баярлан

	Агшин зуурт

	Дүнгэнэж хүнгэнэн

	Агуйнх нь үүдэнд

	Нисэж очоод:

	— Алдар суугаар

	Эгэлгүй таныг

	Амьтад бүгдээр

	Эргэж ирэхэд

	Өрлөг эзний

	Өндөр зэргийг

	Өчүүхэн ч ойшоож

	Үзээгүй дээрээс

	Адгийн муу

	Ангалзуур үнэг

	Ажигчгүй ганцаараа

	Алга байна! гэж

	Даруй түргэн

	Ховлож хэлээд

	Хариу шагнал

	Горилж зогсжээ

	Ийм үгийг

	Эрсхэн сонссон

	Ихэмсэг арслангийн

	Хилэн бадарч

	— Суу алдрыг минь

	Хүндлээгүй бүхэнд

	Юу болдгийг

	Үзүүлж өгнө!

	Одоохон, түүнийг

	Олж авчир! гэж

	Омогдон хүрхэрч

	Тушааж гэнэ.

	Эрээн хэдгэнэ

	Эргэн нисэж

	Эцэж цуцталаа

	Эрж хайсаар

	Өргөн талын

	Алдрах захаас

	Өнөө үнэгийг

	Арай гэж олоод

	Хааныхаа дуудсаныг

	Сүржнээр мэдэгдэж

	Хамт явахыг

	Шаардаж гэнэ.

	Арсланг эргээгүй

	Хоцорч үлдсэнийг нь

	Ховч хэдгэнийн

	Ховложээ гэдгийг

	Сэрэмжит үнэг

	Сэхээрч ойлгоод

	Их хаан арсланг

	Эвтэйхэн хуурч

	Өөрийн амийг

	Хаацайлж авран

	Өөдгүй хэдгэнийг

	Хашрааж залхаах

	Зарга үг

	Бодож гэнэ.

	Арга ухаан

	Сэдэж гэнэ.

	Тэгээд:

	Учиргүй яарсан

	Дүр үзүүлж

	Уухилж аахилан

	Гүйж оруут

	— Халамж ихт

	Хаан тандаа

	Хамгийн сайхныг

	Айлтгаж мэндэлье.

	— Өндөр дээд

	Эзэн таныгаа

	Үхлийн аюулаас

	Үүрд аврах

	Ач тустай

	Арга хайж

	Алс газар

	Аялж явсаар

	Холын замаас

	Хожуухан ирснийг

	Ухаант эзэн

	Уучилна уу? гээд

	Аргат үнэг

	Бохирч мэхэлзэн

	Арслангийн өмнө

	Сөхөрч мөргөжээ.

	Уур омог нь

	Оволзож байсан

	Уулын арслан

	Үүнийг сонсоод

	«Аргат үнэг

	Адтай амьтан

	Ашигтай зүйл

	Авчирч ч мэднэ» гэж

	Чухал бодол

	Зурсхийж буулаа.

	Цухалдсан уур нь

	Намдасхийж дарагдаад

	Найрсаг дотно

	Намуухан дүрээр

	Нааш суу, гэж

	Нялуун дуугарч

	— Ачтай зүйл

	Авч ирсэн бол

	Алдар цол ч

	Хайрлаж болно!

	Тустай юм

	Дуулж мэдсэн бол

	Тусгай шагнал ч

	Хүртээж болно!

	Харж үзсэнээ

	Ярьж хэл

	Сурч мэдсэнээ

	Сорьж үзүүл! гээд

	Хэвтэж байснаа

	Өндийж босон

	Тэвдэж яаран

	Шаардаж гэнэ.

	Зальт үнэг

	Үүнийг ажаад

	Илт баярлан

	Ивж суугаад

	«Алаг хэдгэнийнхээ

	Сунамал хэлийг

	Асар түргэн

	Сугалж үмхвэл

	Өвчин эмгэг чинь

	Үүрд арилж

	Өнө мөнх

	Жаргах юм! гэж

	Мэргэн төлөгчөөс

	Мэдэж сонсоод

	Түргэн дуулгахаар

	Мэтгэж ирлээ! гэж

	Шивгэнэж нууцлан

	Хэлж гэнэ.

	Сэгсгэр арслан

	Үнэмшиж гэнэ.

	Хаалгач хэдгэнээ

	Яаран дуудав

	Халуун хэлийг нь

	Сугалж үмхэв.

	Хойшид тэгээд

	Хэлгүй хэдгэнэ

	Хов зөөж

	Чадахаа байж

	Дүнгэнэж, жонгинон

	Нисэх болжээ.

	Түүнийг нь хэн ч

	Ойлгохоо больжээ.

	 

	1973 он

	АРХИТАЙ ВААРТ УНАСАН АДТАЙ ХУЛГАНЫН ҮЛГЭР

	Арвигүй бяцхан

	Хулганын зулзага

	Архитай том

	Ваарт унажээ.

	Тэр үед нь

	Өлсгөлөн муур

	Дэргэдүүр нь ойрхон

	Явж гэнэ.

	— Архины гүнд

	Живж ороод

	Амиа алдахад

	Ойрхон боллоо.

	Азгүй тохиолоор

	Ингээд төгсвөл

	Амтат мах минь

	Ашиггүй үрэгдэх нь!

	Хүндэт муур минь

	Хурдхан гаргаад

	Хүнсэндээ нэмэрлэж

	Хүртээч! гэж

	Архинд цацаж

	Ангалзаж хөвсөн

	Анхилхан хулгана

	Гонгинож гэнэ.

	Өлссөн муур

	Үүнийг сонсоод

	Өнөө ваар луу

	Өнгийж харснаа

	Нарийн сүүлээ

	Шургуулж хийгээд

	Нааш нь татаж

	Гаргая! гэдэг

	Уран арга

	Сэдэж гэнэ.

	Урт сүүлээ

	Шидэж гэнэ.

	Адат хулгана

	Сүүлний нь үзүүрээс

	Атгаж зуурсаар

	Авирч гарчээ.

	Арай ядан

	Амь гараад

	Айж төмбөгөнөсөн

	Хулганыг харсан

	Өлсгөлөн муур

	Шүлсээ залгиж

	Өмнөхөн нь ойртож

	Эвхэрч зогсоод

	Одоо чамайг

	Хүртэнэ дээ! гэж

	Омогтой нь аргагүй

	Хүржигнэж гэнэ.

	— Амлаж хэлснээ

	Хулганууд буцдаггүй

	Аль эртний

	Заншилтай билээ.

	Алаг нүдээ

	Аньж байгаад

	Амаа том

	Ангайж зогсвол

	Би өөрөө

	Гүйж очоод

	Бэлхүүсийг минь хүртэл

	Шууд орчихъё!

	Амандаа хийх гэж

	Ажил ч орохгүй

	Ангалзаж зажлах гэж

	Төвөг ч болохгүй! гэхэд нь

	Гэнэн муур

	Нүдээ анин

	Гэдийж зогсон

	Амаа ангайж

	Амтат хоолны

	Гүйгээд ирэхийг

	Амдаж тосон

	Хүлээж гэнэ.

	Тэрхэн агшинд

	Борхон хулгана

	Дэргэдэх нүх рүүгээ

	Ухасхийн оржээ.

	Хууртаж эндсэн

	Хулгар муур

	Арааны шүлсээ

	Асгарч урсахад

	Аньсан нүдээ

	Арчин нээгээд

	Аргат хулганын

	Залилсныг мэдээд

	Өөд, уруугүй

	Ажиж гэнэ.

	Өмнөх нүхээ

	Үзэж гэнэ.

	Уурлаж бухимдан

	Үсэрч гэнэ.

	Урдах нүхэн дээрээ ч

	Бууж гэнэ.

	Адгаж тэвдэн

	Үнэртэж гэнэ.

	Анир чимээ

	Чагнаж гэнэ.

	— Согтуу амьтны

	Үгэнд итгэдэг

	Солиотой муур

	Байх юм даа! гэж

	Өнөө хулгана нь

	Нүхнийхээ мухарт

	Өгүүлж дамшиглах нь

	Сонсогдож гэнэ.

	Өнөр бүл нь

	Үгийг нь сонсоод

	Үхтлээ хөхрөн

	Шоололдож гэнэ.

	Ичиж зовохдоо

	Муур авгай

	Эргэж сэмхэн

	Холдож гэнэ.

	 

	1975 он

	СҮХ

	(Үлгэр-найраглал)

	Хөрөнгө, мал нь тоолшгүй олон ч

	Хүний үнэргүй сувдаг баян

	Хөөрхийлөм ядуу амьдралтай гэлээ ч

	Хөдөлмөрч, шударга түлээчин залуу

	Ийм хоёр айл өрх

	Эртийн эрт, дээр үед

	Энэ дэлхийн аль нэгтэйд

	Айлсаж хөршлөн амьдарч байжээ.

	 

	1. Түлээчний сүх сугарав.

	Үнэнч түлээчин өглөөд гарч

	Өтгөн ойг өнжин хэснэ

	Ургаа модыг цавчиж огтлон

	Урт, богино хэрчиж тайрна

	Ойрын тосгонд үүрэн авчирч

	Орой болоход арай борлуулна.

	Хөлс мөнгөөрөө хүнс хоол

	Хүүдий дүүргэж худалдаж аваад

	Үдшийн бүрийгээр гэртээ ирж

	Өнөр бүлээ тэжээдэг байжээ.

	Хөөрхий түлээчин нэг өдөр

	Хөвч ойг чиглэж алхлаа

	Хөдөөх нуурын эрэгт ургасан

	Хуурай бүдүүн модыг үзлээ.

	Данагар том модыг унагахаар

	Даалт сайтай сүхээ буулгалаа

	Хурц сүх нь суга үсэрч

	Хуйлрах давлагаат нуур луу унажээ.

	 

	2. Ядуу түлээчин уйтгарлаж, ачит өвгөн ирлээ

	— Урдаа барьдаг өв хөрөнгө минь

	Учиргүй тустай сүх минь билээ.

	Одоо юугаар модоо бэлтгэж

	Олон амаа тэжээх билээ? гэж

	Уйтгар гунигт түлээчин автаж

	Ургаа чулуун дээр уймран суулаа.

	Гэтэл урд нь сүржигнэх чимээ

	Гэв гэнэтхэн сонсогдож гэнэ.

	Уйтгарласан түлээчин хөлийн чимээгээр

	Учиргүй цочиж ухасхийн бослоо.

	Өндөр настай буурал өвгөн

	Өмнө нь ирээд зогсож байлаа.

	Найрсаг дотноор мишээж инээх

	Насан өндөр түүнийг ажвал

	Өөдөс жаахан балчир наснаас

	Өвөр түрийнд нь эрхэлж өссөн

	Өвгөн настай өвөө ааваас нь

	Өөрцгүй дотно санагдаж гэнэ.

	Тайга ойд тааралдаж уулзсан

	Танихгүй өвгөн өрөвдсөн янзтай:

	— Өвгөн ах чинь өөрийн чадлаар

	Өчүүхэн чамд туслахыг бодъё.

	Уруу царайлж уймарч суугаа

	Уйт явдлаа яриач гэлээ.

	— Түлээ модны ажилтай надад

	Түүнээс минь илүү ачтай зүйлгүй

	Ганц сайн ган сүхээ

	Гүн нуурын усанд унагачхаад

	«Одоо юугаар модоо бэлтгэж

	Олон амаа тэжээх билээ!» гэж

	Уйтгар гунигт аргагүй дарагдан

	Уймарч сууна! гэж үнэнээ хэлжээ.

	— Өвгөн ах чинь амласан ёсоороо

	Өчүүхэн дүүдээ туслахыг хичээе!

	Нуурын гүнд сэлж ороод

	Нууцгай байлаа ч сүхийг чинь олоод

	Асар удалгүй авчирч өгье!

	Азнаж эндээ хүлээ дээ! гэнгүүт л

	Өмссөн хувцсаа доор нь тайлж

	Өнгийн солонго өөд татуулж

	Нуурын ус руу шомбос гэж орлоо.

	Нугас адил шумбаж одлоо.

	 

	3. Алтан сүх

	Хурмын төдий ч хугацаа бололгүй

	Хуйлрах нуурын мандлаас цухуйж:

	— Унагаж орхиод уймарч суугаа

	Учиртай сүх чинь мөн үү? гэж

	Нарны гэрэлд шаргалтан гялалзсан

	Нандин гоё алтан сүхийг

	Өргөн барин үзүүлж гэнэ.

	Эргэн тойрон ажуулж гэнэ.

	— Шижир тунамал алтаар хийсэн

	Шийнд л гардаг ийм сүхийг

	Түлээ модонд барих нь байтугай

	Дөнгөж анх л үзэх минь энэ!

	Хэн нэг нь үнэт сүхээ

	Энэ нуурт унагаж алдаад

	Авч чадалгүй харамсаж гунин

	Аргаа барж харьсан байлгүй.

	Эгээ надаас ялгаа юусан?

	Эзнийг нь харин явж сураглая! гэж

	Үнэн сэтгэлээсээ залуу хэлээд

	Өөрийн сүхэндээ харамсан зогслоо.

	 

	4. Мөнгөн сүх

	Өнөө өвгөн ахиад л бас

	Өнгийн солонго өөд татуулан

	Нуурын ус руу шомбос гэж орлоо

	Нугас адил шумбаж одлоо.

	Мөчийн төдий ч хугацаа бололгүй

	Мөдхөн доороо эргэж гараад:

	— Унагаж орхиод уйлж суугаа

	Учиртай сүх чинь мөн үү? гэж

	Мөнх тэнгэр дэх саран шиг өнгөлөг

	Мөн ч гоёхон мөнгөн сүхийг

	Өргөн барин үзүүлж гэнэ

	Эргэн тойрон ажуулж гэнэ.

	— Цалин цагаан мөнгөөр хийсэн

	Чамин гоё ийм сүхийг

	Түлээ модонд барих нь байтугай

	Дөнгөж анх л үзэх минь энэ!

	Хэн нэг нь үнэт сүхээ

	Энэ нуурт унагаж алдаад

	Авч чадалгүй харамсаж гунин

	Аргаа барж харьсан байлгүй

	Эгээ надаас ялгаа юу сан

	Эзнийг нь харин явж сураглая! гэж

	Үнэн сэтгэлээсээ залуу хэлээд

	Өөрийн сүхэндээ харамсан зогсжээ.

	 

	5. Ган сүх

	Өнөө өвгөн ахиад л бас

	Өнгийн солонго өөд татуулан

	Нуурын ус руу шомбос гэж орлоо.

	Нугас адил шумбаж одлоо.

	Мөчийн төдий ч хугацаа бололгүй

	Мөдхөн бас л эргэж гараад,

	— Унагаж орхиод уйлж суугаа

	Учиртай сүх чинь мөн үү? гэж

	Эгэл боловч эрхэм ачтай

	Ган төмөр гарын сүхийг нь

	Өргөн барин үзүүлж гэнэ.

	Эргэн тойрон ажуулж гэнэ.

	— Үнэт алт, өнгөт мөнгөн

	Өндөр үнэтэй эд биш ч

	Энхрий хэдэн бяцхан үрст минь

	Идэж, уухыг нь залгуулж өгдөг

	Ээлтэй сүх минь мөн байна! гээд

	Энгүй баярлан дэвхцэж гэнэ.

	 

	6. Өвгөн алтан, мөнгөн сүх бэлэглэв

	— Гээсэн сүхээ тэгвэл аваад

	Гэртээ тайван харь даа! гэж

	Онцын тустай ойн өвгөн

	Онгит сүхийг нь атгуулж өгөхөд

	Маш их баярласнаа илэрхийлээд

	Мань залууг өндийж бостол

	Өвгөн түүнийг харж байснаа

	Өөрийн дэргэд урьж суулгаад

	— Үнэхээр чи үнэнч хүү байна.

	Үүнийг чамд өгье! гээд

	Алтан, мөнгөн хоёр сүхийг

	Ашид дурсган атгуулж өгөөд

	Өнгийн гоёхон солонго болон

	Өөрөө тэгээд өөдөө хөөрчээ.

	Алтан сүхээ гурав даллахад

	Аливаа санасан нь агшнаа бүтэж

	Мөнгөн сүхээ дөрөв даллахад

	Мөрөөдөж хүссэн нь мөдхөн бүрдэж

	Идэж, уухаар элбэг дэлбэг

	Эдэлж, хэрэглэхээр эрх дураар

	Хангалуун чинээлэг амьдрах боллоо.

	Харамч баян түүнийг нь ажлаа

	— Яагаад ингэж яндашгүй баяжсанаа

	Ярьж өгөөч! гэж явахгүй шалгаалаа.

	Хэрхэн ингэж хэмжээгүй хөлжсөнөө

	Хэлж өгөөч! гэж холдохгүй хоргоолоо.

	 

	7. Сувдаг баяны шунахайрал

	Илүү, дутуу ярихыг мэддэггүй

	Эрс шулуун зантай залуу

	Ойд тохиолдсон сонин явдлаа

	Нууж хаалгүй сонирхуулж ярилаа

	Шуналт баян түүнийг сонсоод

	Шүлсээ залгиж нойргүй хонолоо.

	Маргааш өглөө нь маш эртлэн

	Мандах нарнаар ойд очлоо

	Түлээний муу сүхээ сугалж

	Түрүүчийн нуур луу зориуд шидчихээд

	Унанги модон дээр урвайж суугаад

	Уйлан аядан бархирч гэнэ.

	Балар тайгын шидэт өвгөн

	Баяны уйлахыг сонсож мэдээд

	Учиргүй яаран хүрч ирлээ.

	Уйлсан учрыг нь асууж лавлалаа.

	— Хайртай сүх минь сугарч ойгоод

	Харанхуй цээл рүү цүлл... гээд орчихлоо.

	Галын түлээгээ огтлох сүхгүй

	Гар мухардаж хэцүүдлээ! гэж

	Тайга даяар цуурай хадуулж

	Дахиад баашлан бархирч гэнэ.

	Ойн өвгөн ойлгож ухаараад

	Онгон нуур луу нугас шиг шумбаад

	Сувдаг түүний зориуд шидсэн

	Сугарсан төмөр сүхийг нь олоод

	— Унагаж орхиод уйлж байгаа

	Учиртай сүх чинь мөн үү? гэж

	Өргөн барин үзүүлж гэнэ

	Эргэн тойрон ажуулж гэнэ.

	— Харь холд ч нэр цуутай

	Ханагар том баян би

	Төмөр сүхээр түлээ хагалах

	Төрлөө алдсан гуйлгачин биш шүү!

	Хэн нэг хээгүй гуйлгачны

	Хээр гадаа гээсэн сүх нь

	Замагт нуурыг бузарласан байна,

	Цааш нь зайлуулж чулуудаач! гэлээ.

	Ойн өвгөн огцомхон эргэлээ.

	Онгон нуур луу нугас шиг шумбалаа.

	Мөчийн төдий ч хугацаа бололгүй

	Мөдхөн доороо гарч ирлээ

	Цалин мөнгөөр цутгаж хийсэн

	Чамин гоё сүхийг авчраад:

	— Унагаж орхиод уйлж байгаа

	Учиртай сүх чинь мөн үү? гэж

	Өргөн барин үзүүлж гэнэ.

	Эргэн тойрон ажуулж гэнэ.

	Цалин цагаан мөнгөн сүхийг

	Цадиггүй баян харсан доороо

	Ухаан алдан баярласан гэлээ ч

	Улам цаашаа улайрч давраад:

	— Харь холд ч нэр цуутай

	Ханагар баян миний сүх бол

	Энэ дэлхийд эгнэх зүйлгүй

	Эрдэнэт алтаар цутгасан юм сан!

	Будилалгүй түргэн авчирч өгөөд

	Бушуухан намайг амраагаач! гэж

	Бухимдсан хоолойгоор буримдан шаардаж

	Бургасдан гуядахаас ч буцахааргүй боллоо.

	Ойн эзэн огцомхон эргэж

	Онгон нуур луу нугас шиг шумбалаа.

	Мөчийн төдий ч хугацаа бололгүй

	Мөдхөн доороо гарч ирлээ.

	— Унагаж орхиод уйлж байгаа

	Учиртай сүх чинь мөн үү? гэж

	Хольцгүй шижир алтан сүхийг


Холоос харуулж гялалзууллаа.

	— Харь холд ч нэр цуутай

	Ханагар баян надаас өөр

	Ийм үнэтэй эрдэнийн сүхний

	Эзэн нь хэн байх сан билээ!

	Бушуухан нааш нь өгөөд орхи! гэж

	Булаах завдан ухас гэлээ.

	Ойн өвгөн огцом эргэлээ.

	Онц хурдан цаашилж шумбалаа.

	Алтан сүхэнд нь нар ойж

	Атаа хөдлөм гялалзаж харагдлаа.

	Шунахай баян сандарч тэвдлээ.

	Шууд үсэрч нуур луу дэвхэрлээ.

	Хүчит давлагаа хуйларч гөвөлзлөө.

	Хөөс цацлан сүртэй оволзлоо.

	 

	1978 он

	 


ЯДУУ ХҮҮ БА АЛТАН ЗООС

	— Танд байхгүй

	Над байна.

	Танд байхгүй

	Над байна гэж

	Атгасан гараа

	Ардаа нууж

	Атигар жаахан

	Хүүг орилоход

	— Над байхгүй

	Чамд байдаг

	Нандин зүйл

	Юу сан билээ гээд

	Хатирч мориныхоо

	Жолоог залж

	Харамч баяныг

	Яаран ирэхэд

	Гартаа байсан

	Ганц зоосоо

	Өнчин хүү

	Үзүүлж гэнэ.

	Шуналд автсан

	Шунаг баян

	Шуудхан түүнийг нь

	Булааж авав.

	— Ядуу хүүгийн

	Сохор зоос

	Язрам баянд

	Байдаггүй байна шүү?

	Улаан мөнгөнд

	Нүдээ өгсөн

	Улайрсан дээрэмчнийг

	Бариарай! гэж

	Адтай хүү

	Хашхирч гарав.

	Айлын нь хүмүүс

	Цугларч ирэв.

	Ихэмсэг баян

	Ичихийн эрхэнд

	Эгэл зоосыг нь

	Эргүүлж хаях гээд

	Өвөртөө байсан

	Алтан зоосоо

	Үзэж харалгүй

	Шидэж орхив.

	— Хуруувчийн чинээхэн

	Хүүгээс айсан

	Хулчгар баяны

	Хөглөхийг хараарай! гэж

	Балчирхан хүү

	Бас л хашхирав.

	Сонссон хүмүүс

	Сонирхон цугларав.

	Увайгүй баян

	Улам ичиж

	Урссан хөлсөө ч

	Арчих чадалгүй

	Унасан мориндоо

	Ташуур өгөн

	Улаан тоос

	Татуулж одов.

	Авхаалжит хүү

	Алтан зоосыг нь

	Ашиг хичээж ч

	Авсангүй гэнэ.

	— Хөлс гаргаагүй

	Хөнгөн олзноос

	Хөдөө гээсэн

	Мөнгөний гарз дээр гээд

	Үнэт зоосыг нь

	Тэрхэн доороо

	Өнөө баянд

	Хүргэж өгчээ.

	 

	1981 он


ХООМГОЙ АЖИЛ

	(Хошин яриа)

	Хөөрхий нэгэн мужаан

	Байшин барихаар шийдлээ

	Хөвч нуруу хийх

	Бүдүүн гуалин хайлаа.

	Уулын ойд ороод

	Ургаа мод унагалаа

	Учиргүй бүдүүн модоо

	Уулга алдан авчирлаа.

	Хоол, ундаа ч мартан

	Хонон өнжин цавчлаа

	Хийх ажлаа дуусаад

	Хэмжээ авч үзлээ.

	Өндөр сайхан байшингийн

	Тууш нуруу байтугай

	Үүдний умгар пинд нь

	Тулгуур ч болмооргүй багаджээ.

	Ойгоос унагасан модыг

	Оргүй хаяж таарахгүй

	Одоо тэгэхээр яах вэ

	Онцгой ухаан сийлье!

	Үхэр тэрэгний маань дугуй

	Өнхөрч унах дөхсөн

	Өгөршсөн муу голыг нь

	Өөр шинээр сольё! гээд

	Хоол ундаа ч мартан

	Хонон өнжин цавчлаа.

	Хийх ажлаа дуусаад

	Хэмжээ авч үзлээ.

	Аралт өргөн тэрэгний

	Тэнхлэг гол байтугай

	Адуу малын хашаанд

	Тэнцэх шон ч болсонгүй ээ.

	Ойгоос унагасан модыг

	Оргүй хаяж таарахгүй

	Одоо тэгэхээр яах вэ

	Онцгой ухаан сийлье!

	Түлээний сүх сугарч

	Толгой хагалах шахсан

	Салмархай муу ишийг нь

	Сайхан солиод тавьчихъя! гээд

	Хоол ундаа ч мартан

	Хонон өнжин цавчлаа

	Хийх ажлаа дуусаад

	Хэмжээ авч үзлээ

	Холтост модыг хагалах

	Сүхний иш байтугай

	Хоолны гурил сунгах

	Гулууз ч боломгүй болчихжээ.

	Ойгоос унагасан модыг

	Оргүй хаяж таарахгүй

	Одоо тэгэхээр яах вэ

	Онцгой ухаан сийлье!

	Морины минь аргамжааны гадас

	Мохож бүүр бяцарсан

	Тэр муу гадсыг л

	Тэгэхээр сольдог хэрэг! гээд

	Тохой богино модоо

	Тойруулж, эргүүлж цавчлаа.

	Тохирох гадас болов уу? гээд

	Тонгойж лавлан ажлаа.

	Хангал морины аргамжаанд

	Гадас болох нь байтугай

	Хөгнийн ишиг ч тогтоомгүй 

	Савхан чинээ болчихжээ.

	Ойгоос унагасан модыг

	Оргүй хаяж таарахгүй

	Одоо тэгэхээр яах вэ

	Онцгой ухаан сийлье!

	Эмгэний минь муу ээрүүлийн

	Иш нь хуучирч элэгдсэн

	Бушуухан түүнийг нь солиод

	Бузгай урнаа харуулъя! гээд

	Хуруу хүрэмгүй модоо

	Хурдалж яаран зорлоо.

	Эрхбиш бол оо биз! гээд

	Ээрүүлдээ барьж үзлээ

	Утас нийтгэх ээрүүлийн

	Иш хийх нь байтугай

	Уртхан иштэй чүдэнзний

	Мод ч болохгүй болчихжээ.

	Ойгоос унагасан модыг

	Оргүй хаяж таарахгүй

	Одоо тэгэхээр яах вэ

	Онцгой ухаан сийлье!

	Завсар орсон араанд минь

	Зажилсан бүхэн шигчих юм

	Чичилж, түүнийг авах

	Чигчлүүр бас л хэрэгтэй! гээд

	Өөдөс төдий модныхоо

	Өөг нь авч засахаар

	Мохоо хутгаа шүүрээд

	Мойног гараараа дарлаа.

	Чигчлүүр хийх мод нь

	Цэх дундуураа хугарлаа.

	Чимээрхэг халтар гөлөгнийх нь

	Идүүртэй хоол руу үсэрлээ.

	Ойгоос унагасан модыг

	Оргүй хаяж таарахгүй

	Одоо тэгэхээр яах вэ

	Онцгой ухаан сийлье! гээд

	Бохирч суугаад өвгөн

	Боломжийн арга олсонгүй.

	Бодлого болон гиюүрч

	Босож хөлхөх хооронд нь

	Идэмхий халтар гөлөг нь

	Идүүртээ унасан модыг нь

	Шингэн шөлнийхөө хамт

	Шилэмдэж долоосон байлаа.

	«Долоон удаа хэмжиж

	Нэгэн удаа огтол!» гэх

	Олон үеийг дамжсан

	Онч мэргэн сургаалыг

	Хийж бүтээхийн өмнө

	Хэн ч гэсэн бодууштай

	Хоомгой эхэлсэн ажлын

	Хохирол багагүйг мэдүүштэй.

	 

	1980 он

	 


ЦЭЦЭН ШҮҮГЧ

	«Аргаар бэрхийг дийлдэг»

	Учиртай энэ сургаал

	Анх хэрхэн үүссэн

	Ахархан домгийг сонирхоно уу.

	Харц ядуу хүү

	Гүү унаж ирээд

	Хажиг зантай баяны

	Гадаа уяад орлоо.

	Хүний үнэргүй баян

	Гэрээсээ гарч харлаа.

	Хүүгийн унааны гүү

	Унагалсан байхыг үзлээ.

	Дэндсэн шуналт баян

	Харайн гүйж очлоо.

	Тэнцэж чадаагүй унагыг

	Хашаандаа оруулж нуулаа.

	Хөөрхий хүү гараад

	Гүүгээ унагалсныг мэдлээ

	Хөөрхөн унагыг нь хайсаар

	Арай ядан оллоо.

	— Манай уяан дээр гүү чинь

	Унагалсан нь мадаггүй болохоор

	Маргаж зөрөх явдалгүй!

	Унага нь минийх! гээд

	Ичих нүүргүй баян

	Эрээ цээргүй загналаа.

	Эрхийн чинээ хүүгийн

	Унагыг хашаандаа хийлээ

	Ядуу бяцхан жаал

	Арга чаргаа барлаа

	Шүүх тамгын газар

	Зарга мэдүүлж өчлөө.

	Цэцэн шүүгч төдхөн

	Хомхой баяныд очлоо

	Эзэн хүний адил

	Хоймор нь тохилж суулаа.

	— Хан тайгын ойд

	Харанхуй түймэр дүрэлзлээ

	Хавь олноороо хамжаад ч

	Унтрааж чадахаа болилоо.

	Тэргэнд өвс ачаад

	Тэр лүү та очоод

	Бушуухан түүнийг унтраагаад

	Буцаад түргэн ир! гэж

	Будилаант шалхгар баянд

	Шүүгч залуу хэллээ.

	Тас тас хөхөрч

	Их л доогтойгоор баян:

	— Өрвөлзөж ассан түймрийг

	Өвсөөр унтраадаг гэдгийг

	Өнөөдөр л, би танаас

	Анх удаагаа сонслоо.

	Балай ийм тэнэг

	Булай балаг тарьж

	Далай баяны нэрийг

	Даяарт зарлаж гутаах нь!

	Хоймор завилж суух чинь ч

	Хийморь золбоонд минь таарахгүй

	Гай болоогүй дээрээ

	Гарч зайл! гэж хөөлөө.

	— Өчүүхэн төдий түймрийг

	Өвсөөр унтрааж болдоггүй бол

	Өгөршсөн уяаны мод

	Унагалж яаж болох вэ! гэж

	Шүүгч залуу хэллээ

	Шуудхан босож гарлаа

	Энхрий хөөрхөн унага

	Эхээ дагаад шогшлоо.

	Хомхой нь дэндсэн баян

	Юу ч хэлж чадалгүй

	Хол, хол гишгэсээр

	Гэртээ буцаж орлоо.

	«Аргаар бэрхийг дийлдэг»

	Үнэтэй энэ сургаал

	Анх эндээс ингэж

	Үүсэж гарсан гэлцэнэ.

	 

	1981 он

	 


ЭРЭЭН ЦООХОР ТАХИАНЫ ӨНДӨГ

	(Орос ардын үлгэр)

	Эмгэн, өвгөн хоёр

	Эрт цагт байж гэнэ

	Эдний өмч хөрөнгө нь

	Эрээн цоохор тахиа гэнэ.

	Тахиа нь нэг өдөр

	Дахин дахин донгодож

	— Алтан өндөг гаргалаа!

	Аваарай! гэж дуудаж гэнэ

	Өвгөн, эмгэн хөтлөлцсөөр

	Өнөө өндгийг авчирч гэнэ.

	Өвгөн нь эхлээд өндгөө

	Өдий төдий дэлсэж гэнэ

	Үүний дараа эмгэн нь

	Өчнөөн төчнөөн балбаж гэнэ

	Алтан өндгөө харин

	Аль нь ч хагалж дийлсэнгүй

	Шүүгээн дээрээ түүнээ

	Шүтээн адил тавьж гэнэ.

	Гайт хулгана тэгтэл

	Газрын ангалаас гараад

	Шүтэж тахисан өндгийг нь

	Сүүлээрээ шарваад унагаж гэнэ

	Алтан өндөг нь шалан дээр

	Авах юмгүй няцарч гэнэ

	Эмгэн, өвгөн хоёулаа

	Ихэд гашуудан уйлж гэнэ.

	Эрээн цоохор тахиа

	Энэ хоёр дээр ирж гэнэ.

	— Гоо-го Гоо-го Гоо-го

	Гонсойж уйлаад яах вэ!

	Гоо-го, Гоо-го Гоо-го

	Гомдож гуниад яана вэ!

	Ачит хоёр эзэндээ

	Адармаат алтан өндөг биш

	Бөндгөр цагаан өндөг

	Бушуухан гаргаж өгье! гэжээ.

	Энэ үгийг сонсоод

	Эмгэн, өвгөн баярлаж

	Усан нулимсаа татаж

	Урам баяртай мишээж гэнэ.

	 

	1977 он

	 


ЧОНО БА УНАГА

	Араар бэлчсэн

	Азаргаар адууг

	Аажим аажим

	Алслан холдоход

	Халуун наранд

	Нозоорч унтсан

	Хархан унага

	Ганцаар хоцорлоо.

	Саарал боохой

	Түүнийг хараад

	«Сайхан зууш» гэж

	Туйлгүй баярлажээ.

	 

	Чоно:

	— Хөөрхөн унага минь!

	Хөгжөөнтэй дүү минь!

	Хонгор эгч дээрээ

	Хүрээд ирээч!

	Холуур гүйлгүй

	Ойртоод зогсооч!

	Хөгжилтэй дуу

	Дуулж өгье.

	Хүзүү, хоолойг чинь

	Таалж үнсье.

	 

	Унага:

	— Нүдийг чинь үзлээ.

	Нүүрийг чинь ажлаа.

	Нүд чинь аймаар

	Гялалзаад байна.

	Нүүрээ та

	Буруулаад байна.

	Шүдийг чинь үзлээ.

	Шүлсийг чинь ажлаа.

	Шүдээ хавирах чинь

	Аюултай санагдлаа.

	Шүлсний савирах чинь

	Аймшигтай бодогдоно.

	Чоно:

	Нүд яах вэ, айлтгүй

	Нүүр яах вэ, гайхалтгүй

	Золбоотой төрсөн болохоор

	Нүд минь гялалздаг юм.

	Цогтой нүүрээ ах чинь

	Зориуд нуудаг юм.

	Шүд яах вэ, айлтгүй

	Шүлс яах вэ, гайхалтгүй

	Шүтээндээ мөргөхдөө

	Шүдээ би хавирдаг юм.

	Шүлсэн рашаан минь тэгэхэд

	Шүүрч савирдаг юм.

	(Чоно цааш үргэлжлүүлэн)

	— Томоогүй унага минь!

	Тоодгорхон дүү минь!

	Тохитой эгч дээрээ

	Давхиад ирээч!

	Тойрч дөлөлгүй

	Дөхөөд зогсооч!

	Уяхан дуу

	Аялж өгье.

	Туяхан биеийг чинь

	Аятайхан илье.

	 

	Унага:

	— Амыг чинь үзлээ.

	Гэмийг чинь ажлаа.

	Ам чинь аймаар

	Ангалзаад байх юм.

	Гэм чинь илрээд

	Өнгөлзөөд ирэх юм.

	Үсийг чинь үзлээ

	Зүсийг чинь ажлаа.

	Үс чинь зэвүүн

	Сэрвийж босох юм.

	Зүс чинь цэрвэм

	Өрвийж явах юм

	 

	Чоно:

	Ам яах вэ, айлтгүй

	Том нь яах вэ, гайхалтгүй

	Ариун ном

	Уншдаг болохоор

	Аяндаа ангалзсаар

	Аргагүй сунадаг юм.

	Үс яах вэ, айлтгүй

	Зүс яах вэ, гайхалтгүй

	Өрөөлийн төлөө

	Үргэлж зүтгэж

	Өөрийгөө мартчихаад

	Өөд татдаггүй юм.

	 

	Унага:

	— Борхон зүрх

	Цээжиндээ нууцхан ч

	Бодол бүхэн нь

	Нүдэндээ илхэн!

	Өөдгүй санаа

	Тархиндаа далдхан ч

	Үнэн дүр

	Өнгөндөө тодхон!

	Хонгор ах минь

	Сайхан танилцлаа.

	Хоолой, хүзүүг минь

	Хожим үнсээрэй.

	«Тустай» ахтайгаа

	Тулж танилцлаа.

	Туяхан биеийг минь

	Дараа илээрэй гэж

	Ухаант унага

	Доогтой хэллээ.

	Улайрсан чононд

	Тохуутай өчлөө.

	Урагш тэгээд

	Ухасхийлээ.

	Улаан тоос

	Ард нь бослоо.

	Адуун сүрэгтээ

	Төдхөн нийллээ.

	Азарга ааваа

	Төрхөмсөн наллаа.

	Элбэрэл ээж нь

	Янцгаан угтлаа.

	Ижил нөхөд нь

	Хүрээлж тойрлоо.

	Сэргэлэн унагыг

	Залилж дөнгөөгүй

	Сэгсгэр чоно

	Оцойн суугаад

	Ухаант унаганд

	Унатал хууртсандаа

	Уйлан аядаж

	Улин гиншлээ.

	Үүгээр түүгээр

	Шөнөжин шогшлоо.

	Үүрэндээ тэгээд

	Үүрээр харилаа.

	Хоол олох

	Арга нь буруу

	Хомхой чоно

	Зовох нь багагүй ээ.

	 

	1983 он


1986 оны хэвлэлийн Хэвлэн нийтлэлийн мэдээлэл

